
Унел руго сонал

КучIдул хъвай дир аслияб хIалтIи 
букIинчIо. Хас гьабун кечI хъвазейилан, дун 

гIодов чIечIо ва гьанжеги чIоларо. 
Гьел дица хъвала, пикрабаз бетIер 

цIураб мехалда. 

ХIакъикъат

Жакъасеб номералда

Россиялъул 
БахIарчиясул цIар

Гьал къоязда РФялъул президентас 
гъулбасараб указалда рекъон, ГIиса ГIаб­

дулхIалимовасе кьуна «Россиялъул БахIар­
чи» абураб цIар (хун хадуб).

Мадугьалихъ гьуин вукIа

Аби буго, «рикIкIада вугев вацасда­
са аскIов вугев мадугьал лъикIин» абу­
раб. Нилъеда гьел рагIабазул гъварилъи 
бичIчIула, захIматаб ахIвал-хIалалде 

ккедал.

2 8 14

4-5 гьурм.

Миллияб гъанситоялъухъ 
пайдаяб дандчӀвай

Араб анкьалда «ХӀакъикъаталъул» редакциялда ракӀарун рукӀана 
магӀарул интеллигенциялъул вакилзаби. Гьел ахӀун рукӀана милли-
яб газеталда церечӀарал кӀвар бугел масъалаби дандраялъулги гьел 
тӀуразариялъе нухал ратиялъулги мурадалда.

Данделъиялда гӀахьаллъана ДРялъул Халкъияб Собраниялъул де-

путатал МухӀамад ПатхӀулаев, ГӀабдулвахӀид Лабазанов ва МухӀамад 
КӀудиямухӀамадов, миллияб мацӀалдагун адабияталда тӀад хӀалтӀулел 
гӀалимзаби, гӀолилазул жамгӀиял гӀуцӀабазул вакилзаби, тохтурзаби, 
машгьурал хъвадарухъабигун шагӀирзаби ва художникал, гьединго ре-
дакциялъул хӀалтӀухъабиги. 

Россиялъул 
БахIарчиясул цIар

Гьал къоязда РФялъул президентас 
гъул  басараб указалда рекъон, ГIиса ГIаб-
дулхIалимовасе кьуна «Россиялъул Ба-
хIар чи» абураб цIар (хун хадуб).

Гвардиялъул лейтенант ГIиса ГIабдул-
хIа лимов гьавуна ЦIунтIа районалъул 
БежтIа участокалъул ХашархотIа росулъ 
учительза базул хъизамалда. Школаги лъу-
гIизабун, цIа лана юристасул махщелалъе. 
Рагъулаб хъулухъ гьабуна инженерияб ра-
гъулаб часталда. Армиялдаса тIадвуссун 
хадув гьесда ракIалде ккана Россиялъул 
армиялъул мухъилъе лъугьине ва Каспи-
ялъул флотилиялъулгун рагъулаб контрак-
тги хъвана. Гьес хъулухъ гьабулеб букIана 
ралъдал пехотаялъул 177-аб. гвардиялъулаб 
полкалда.

Украинаялда хасаб рагъулаб операция 
бай бихьидал, ГIиса гьениве ана ишцо-
ялгун цадахъ. ТIоцебесеб къоялдаса на-
хъе вукIана ра гъул цебесеб кьерда. Гьев 
гIахьаллъана Мариуполалда, Бердянскал-
да, Мелитополалда ва Работиноялда ккарал 
гIасиял рагъазулъ. Гьениб бихьизабураб 
бахIарчилъиялъухъ мус тахIикълъана рагъ-
улал медалазеги орденазеги. 

Херсон областалъул Крынки поселок эр-
кен гьабулаго, ГIиса захIматго лъукъана. 
Дагьа-макъабго мадар лъугьиндал, гьев 
тIадвуссана гIагараб полкалде ва ккана 
Курск эркен гьабиялъул рагъазулъе. 

2025 соналъул июналда Сумы областа-
лъул Алексеевка абураб росдада гIагарлъухъ 
унеб букIана нацистазулгун кьварараб дан-
дечIей. ГI. ГIабдулхIалимов вукIана коман-
дирасул пункталда ва гьес нухмалъулеб 
букIана гьужумалде арал рагъухъабазе. 
ЗахIматаб ахIвал-хIал букIана гьениб. Туш-
бабаз гIарада балеб букIана нилъерал ругеб 
бакIалде. ГIумруялъе бугеб хIинкъиялъул 
санги гьа би чIого, ГIисаца гьоркьоб къо-
тIизе течIо рагъухъабазе малъа-хъваял 
гьа  риги цебелъу раб масъала тIубазабизе 
хIаракат гьабиги. Гьев нахъе инчIо коман-
дирасул пункталдаса ва ахирисеб хIухьел 
угьизегIан цIунана гьес ватIаналъе кьураб 
гьаялъе ритIухълъи. Гьениб гIажалалъул 
ругъун щвана бахIарчияв офицерасда ва 
гьев къадаралде щвана.

«Гьесул бахIарчияб гьунар ккола ва тIа-
налъе хъулухъ гьабиялъулги къва кIиялъулги 
рахъалъ гIолохъанал дагъистаниязе ва 
Россиялъулго халкъалъе къадруяб мисал-
лъун. ГIиса ГIабдулхIалимовасул цIар даим 
хутIила Дагъистаналъулги Россиялъулги 
тарихалда», - ян хъвана социалиял гьиназ-
да  Федор Щукиница.

БахIарчияв офицерасул хъизамалда зи-
гара бана ДРялъул хIукуматалъул пред-
седатель МухIамад Рамазановас. «КIудияб 
баркала буго нужее ватIаналъе гIоло гIумру 
кьезе хIадурав, улкаялъе ва рагъулаб гьаялъе 
ритIухъав бахIарчияв вас гIезавуралъухъ», - 
ан хъвана гьес Телеграм - каналалда.

Òàëîíàëäà õàäóð - 
ðîãüàëèëú ðàõúóí

Республикаялъул медици-
наялъул идарабазда гьарурал 
хиса-басияздаса гIадамал рази 
гьечIоян бицана данделъиялда. 
Хасго цIикIкIарал масъалаби 
ругеллъун рехсана онкологияб 
центр, руччабазул консультация 
ва цогидал идараби. Унтарасе 
рес щолеб гьечIо тохтурасухъе 
ине. Гьелъие гIиллалъун буго 
электроннияб иргаялда цIар 
хъваялъул къагIидаян бицана 
гьениб.

«Электроннияб къагIидаялъул 
хашаб хIалтIи сабаблъун, рогьа-
лилъ рахъун гIадамал ине кколел 
руго иргаялда чIезе. СагIат 3-4 
тIубаралдаса нахъе тохтурасул 
кабинеталъул кIалтIа эхетизе 
ккей бигьаяб жо гуро. Дуда лъа-
лищ гьеб? Талонал щунгутIиялъ 
гIадамал цудунго ине кколел руго 
гьенире, иргаялда чIезе ва ана-
лизал кьезе. Гьеб битIараблъун 
рикIкIунищ дуца? КIиго лъа-

гIелалъ министрлъун вуго мун, 
щай гьеб ахIвал-хIал хисизаби-
зе тадбирал гIуцIуларел?» - ан 
хитIаб гьабуна М. Рамазановас 
министрасде.

Гьес рехсана медицинаялъул 
камилаб кумек щунгутIиялда 
бан гIадамаз рачIарал гIарзабазда 
рехсарал хIужабиги. Масала, 
лъималазул больницаялъул па-
латабазда шартIал гьечIолъи, 
чIорого кьезе кколел дараби за-
маналда щунгутIи, инсулинцин 
кватIизаби, гIарцудалъун унта-
рас жиндего тохтурасул «кIвар 
буссинабизе» ккей ва гь.ц.

Ýêîíîìèêà 
«ðàãIäóêüà» áàõúè

Налогазул хъулухъазукьа рах-
чарун хIалтIулел гIадамал сабаб-
лъун мукъсанлъулеб буго респу-
бликаялъул бюджеталъе щолеб 
хайир. Гьеб хIал хисизабизе кке-
ялде кIвар буссинабуна М. Рама-
зановас. «РФялъул ЗахIматалъул 
министерствоялъул баянал-

да рекъон, республикаялда 330 
азар го чи (тIолго хIалтIулезул 26 
процент) «рагIдукь» хIалтIулев 
ву го. Гьел рагьун хIалтIизаризе 
ба жарани, республикаялъул 
бюд  жеталъе тIадеги щвезе буго 
анкь го миллиардниги гъурущ», - 
ан абуна  гьес.

ГIатIидго гьелъул хIакъалъулъ 
бицана ДРялъул захIматалъул 
ва социалияб цебетIеялъул ми-
нистрасул ишал тIуралев Му-
хIамадзагьид Кихасуровас. Гье-
сул баяназда рекъон, тIоцебесеб 
июналде 16 264 чиясул хIалтIи 
«рагIдукьа» ба хъун буго: ИП ра-
гьана 52 проценталъ, «самозаня-
тость» гьабуна 31 проценталъ, 
захIматалъул хIа къалъулъ къо-
тIиялда гъулбасана 17 процен-
талъ. Гьеб рахъалъ жигараб 
хIаракат загьир гьабуна Лак ва 
ЦIунтIа районазги Гъизилюрт 
ва Южно-Су хокумск шагьараз-
ги. ЛъикIлъана ахIвал-хIал Ма-
хIачхъалаялдаги.

ХIалтIи жеги камиллъизабизе 
кколин абуна М. Рамазановас.

Øàãüðàíóõàë

РФялъул хIукуматалъ аслиял -
лъун ва тIоцебесеб иргаялда 
гIумруялде рахъинаризе тIа-
даллъун рехсарал проектазда 
гьоркьоб буго «Астрахань – Ко-
чубей - Гъизляр - МахIачхъала» 
Р-215 шагьранухги. Гьеб базе 
байбихьана гъоркьиса, РФялъ-
ул президентасул тIадкъаялда 
рекъон.

Рехсараб шагьранух цIи гьа-
бизе буго МахIач хъалаялъул 
дар мил порталъулгун бухьен ка-
мил гьабиялъул мурадалда. Ма-
хIачхъалаялдаса дармил портал-
де нух бахъиялъул суал лъуна 
рес публикаялъул хIукуматалъул 
данделъиялдаги.

Шагьраялъул букIине буго 
анлъго километргун кIинусго 
метралъул халалъи. Базе буго 
1182 метралъул гIаммаб халалъи 
бугеб кIиго путепроводги.  Гьел-
де харж гьабизе буго микьго 
миллиардгун 960 миллион гъу-
рущ. ГьабсагIаталда гьабун буго 
хIалтIул 33,4 процент.

Порталде нух балеб буго 
«Дор сервис-09» ва «Кочубейав-
тодор» ОООяз.

Федералиял проектазе кумек
ДРялъул бетIерасул ишал 

тIуралев Федор Щукин 
дандчIвана ЛДПРалъул вакил 
Мария Воропаевагун. Гьез 
бицана рехсараб партиялъул 
централияб аппараталъ Дагъ-
истаналъе гьабизе бугеб куме-
калъул хIакъалъулъ.

Аслиял масъалабилъун Ф. 
Щукиница рехсана тIабигIияб 
балагьалъул хIасилалда респу-
бликаялъул халкъалъе ккараб за-
рал тIагIинабиги Дагъистаналда 
гIумруялде рахъинарулел ругел 
федералиял проектазул ревизия 
гьабиги. «Проектазухъ халгьа-
бизе ккола гьел тIуразариялъе 
чIванкъотIараб болжал мухIкан 
гьабиялъул мурадалда», - ян абу-
на ДРялъул нухмалъулес.

Мария Воропаевалъ рагIи 

кьуна гIакълу дандбаялъулги 
экспертияб къимат кьеялъулги 
рахъалъ республикаялъул ида-

рабазе квербакъизе ва федерали-
ял идарабазулгун гьезул бухье-
нал гIуцIизе. 

Щуго масъала цебелъураб данделъи
ДРялъул хIукуматалъул председатель Му хIа мад Рамазановас 

тIобитIараб данделъиялда бицана республикаялъул цебетIеялъе 
кIвар бугел суалазул хIакъалъулъ.

Гьумер хIадур гьабуна 
Кавсарат СУЛЕЙМАНОВА

СагIат 3-4 тIубаралдаса нахъе тохтурасул кабинеталъул 
кIалтIа эхетизе ккей бигьаяб жо гуро. Дуда лъалищ гьеб? 
Талонал щунгутIиялъ гIадамал цудунго ине кколел руго 
гьенире, иргаялда чIезе ва анализал кьезе. 

Гъунисезул хъвадарухъаби 
кIодо гьаруна

Дагьал церегIан къояз Гъуниб маданияталъул рокъоб тIобитIана исана-
сел лъабго юбияларал: Гъуниб районалъул Къородаса гьунар тIокIав хъва-
дарухъан, гIолохъанго къадаралде щварав Багъатар ХIажиев гьавуралдаса 
75 сон, гьединго КIуядаса гьунар бугев магIарулазул шагIир, гIемерал со-
наз ГIурала росдал гьоркьохъеб школалда мугIалимлъун хIалтIарав муна-
гьал чураяв МухIамад ХIасанов гьавуралдаса 65 ва машгьурав музыкант, 
кочIохъан ва искусствоялъул мустахIикъав хIаракатчи ГIобохъа Варис Ну-
ров гьавуралдаса 70 сон сон тIубаялда хурхун адабияталъул тадбир.

Тадбиралъе гIуцIарухъанлъи гьабуна Гъуниб районалъул администра-
циялъул маданияталъул бутIаялъул нухмалъулей ПатIимат Абакаровалъ. 

Юбилярал кIодо гьаризе гьеб къоялъ Гъунире рачIун рукIана: МухIамад 
ХIасановасул вас, «ХIакъикъат газеталъул бетIерав редактор Темирхан 
ХIасанов, КIуяда росдал бегавул Камалудин ГIумаров, Къорода росдал бе-
гавул ГIабдулхIамид ГьитIинасулов, Багъатар ХIажиевасул яс, журналист 
Зульфия ХIажиева, ГIобохъ росдал вакилзаби, Дагъистаналъул халкъияв 
артист Каримула ГIабдулаев, Гъуниб районалъул информациялъулаб цен-
тралъул нухмалъулей ПатIимат Нажмудинова, лъай кьеялъул отделалъул 
нухмалъулев Рамазан ГъазимухIамадов  ва цогидал. 

Дандеруссин берцин гьабуна КIуядаса вацал МухIамадсадикъоваз 
ахIарал кучIдуз.

ЦIакъ берцинаб, киназего рекIее гIураб тадбир букIана Гъуниб.
Гьаниб тIадежубазе бегьула гьанжегIагар къватIибе бачIана Багъа-

тар ХIажиевасул киналго асарал данде ракIарараб «Дихъ ралагьун чIа, 
мугIрул» абураб тIехьги. 

Экологиялъул сухъмахъ
Дагьал церегIан къояз ТIабигIат 

цIунулезул фондалъул ва ВТБ бан-
калъул квербакъиялдалъун Гъуниб 
росулъ рагьана экологияб сухъмахъ-
нух.

Гьеб рохалилаб тадбиралда 
гIахьаллъана Гъуниб районалъ-
ул администрациялъул вакилзаби, 
гIолилазул политикаялъул ва спор-
талъул отделалъул нухмалъулев, 
районалъул «ТIоцересезул багъа-
бачариялъул» гIахьалчагIи, «ТIаса 
Гъуниб» тIабигIияб паркалъул» 
хъулухъчагIи, цIалдохъаби ва цоги-
далги.

Байрам берцин гьабуна экологи-
яб сухъмахъалъул проект гIуцIарал 
гьитIинал хIаракатчагIазул це-
рерахъиналъ. ЦIалдохъабаз би-
цана сухъмахъ рагьизе жидеда 
ракIалдеккеялъул ва насихIатчагIазул кумекалдалъун гьеб иш гIумруялде 
бахъинабиялъул хIакъалъулъ. Гьез жидерго проект бихьизабуна экспертаз-
да цебе ва гьеб гIумруялде бахъинабизе грант бергьана.

Гьеб сухъмахъ рагьи киназего унго-унгояб байрамлъун лъугьана.
Щивав гӀахьалчияс гӀаммаб ишалъулъ жиндирго бутӀа лъуна: районалъ-

ул администрациялъ гӀуцӀиялъулабгун административияб кумек гьабуна; 
тадбир хӀадуризе ва тӀобитӀизе кумек гьабуна «ТӀоцересезул багъа-бача-
риялъул» хӀаракатчагӀаз; тӀабигӀияб паркалдаса специалистаз бакӀалъулаб 
тIабигIат лъикI лъалелъул кумек гьабуна сухъмахъ рагьизе бищунго 
лъикӀаб нух тӀаса бищизе.

Проекталъ тӀубазабула чанго кӀвар бугеб мурад: гьелъ лъималазда ва 
чӀахӀиязда гьоркьоб экологияб тарбия кьеялъе кумек гьабула; гьелъ квер-
бакъула регионалда экотуризм цебетӀезабиялъе; гьелъ кумек гьабула 
Гъуниб росдал тӀабигӀияб сверухълъи цӀунизе, туристазе битIараб марш-
руталдаса нух бихьизабизе; гьелъ школалъул цӀалдохъабазе кьола проек-
тазда рекъон гьарулел хӀалтӀабазул ва тӀабигӀат цӀуниялъул практикияб 
хӀалбихьи.

Сухъмахъ рагьиялъ бихьизабуна гӀаммаб мурадалда гӀадамал цолъараб 
мехалда гӀемераб хIалтIи гьабизе бегьулеблъи. Гъуниб бугеб экологияб 
сухъмахъалда кинабго хIадур буго росдал тIабигIат бихьизе рачIунел бер-
цинго къабул гьаризе.

ЦIияб къиса
Дагьал церегIан къояз Москваялда тIобитIараб тIахьазул фестивалалда 

букIана РФялъул Хъвадарухъабазул союзалъул член, «Гьудуллъи» журна-
лалъул редактор, хъвадарухъан ва шагIир ХIамзат ГIизудиновасул «Рагъул 
берал» абураб къисаялъул цебелъей. 

Гьеб къисаялъул кьочIое босун буго КIудияб ВатIанияб рагъул БахIарчи, 
«БагIараб ЦIва» орденалъул кавалер, Кёнигсберг ва цогидалги тарихиял 
шагьарал эркен гьариялъул рагъазулъ гIахьаллъарав, Гумбет районалдаса 
ГIабдулкарим ГIусмановасул къисмат.

ХIамзат ГIизудиновасул гьеб къиса босун буго «Россиялъул гьанжесеб 
адабият: Кавказалъул халкъазул поэзия ва проза» абураб антологиялдеги.

Гьединго ХI. ГIизудиновас кIалъай гьабуна миллияб адабияталъул 
ва рахьдал мацIазул суалазда хурхун тIобитIараб тIолгороссиялъулаб 
гIелмияб конференциялдаги. Гьениб ГIизудиновасе кьуна гIемерсоназ 
миллияб адабият ва рахьдал мацI цебетIезабизе бахъараб хIаракаталъухъ 
шапакъат ва диплом. Шапакъат гьесул каранда бана цолъизабураб гума-
нитарияб издательствоялъул ва миллияб адабияталъул антологиялъул 
бетIерав редактор Максим Амелиница. ХIамзатида гьесие щварал шапакъ-
атал баркана фестивалалъул гIахьалчагIи - Россиялъул батIи-батIиял реги-
оназдаса пероцоязги.

«ХIакъикъат» газеталъул рахъалдаса нижецаги баркула ХIамзатида: 
Москваялда гьесул къисаялъул цебелъей кIодо гьабиги гьесие щварал ша-
пакъаталги. Хадур гIемерлъаги, баракат лъеги, цIи-цIиял асаразе къалам 
бегIерлъаги.

«МагIарулазул Маресьев»
СВОялъул бахIарчи, нилъер ракьцояв ХIажимурад Хъазанбиевасе пре-

зидент Путинил указалдалъун кьуна, «За Отвагу» абураб медаль. Шапа-
къат гьесул каранда бана республикаялъул нухмалъулесул ишал тIуралев 
Фёдор Щукиница.

«Дагъистаналъул Маресьев», ХIажимурад Хъазанбиевасул гьунара лъул 
тIолабго улкаялда рагIана 2024 соналъул хасало. Украинаялъул Артемов-
ка росулъ дроназул гуллил цIадалда гъоркье ккун лъукъарав гьес 21 къо 
бана цо тIадхъалида гъоркь. Я гьекъезе бацIцIадаб лъим, я квине квен 
щвечIого, лъабго анкьгIанасеб мехалъ, рухI дагьлъун хвалде гIагарлъарав 
ХIажимурад хвасар гьавуна тохлъукье гьесда тIаде ккарал: связист Вален-
тин Петровас ва гIарадачи Владимир Семеновас. Жидергоги гIумруялъе 
хIинкъи букIиналъухъ балагьичIого, тIухьидул цIадалда гъоркь, лъабго 
километралъ ваччун, рагъулал гьалмагъзабаз хвасар гьавуна ХIажимурад.

ХIажимурадил къохIехьейги гьесул бахIарчилъиги Совет Союзалъул 
БахIарчи, летчик Алексей Маресьевасул гьунаралда дандеккуна гьесул 
къиса рагIанщиназ.

ЦIияб цIалул соналде цIиял 
цIалул рукъзал

Болъихъ районалда капиталияб ремонт гьабун къачIалеб буго щуго 
школа. Гьел ккола Болъихъ, ГIанди Гъодобери, РикIвани ва Кьохъ росдал 
школал. 

16 июналда районалъул нухмалъулев Руслан ХIамзатов щвана цIияб 
цIалул соналде къачIалеб бугеб Кьохъ росдал школалде.

ЦIалул минаби къачIазе къабул гьабураб пачалихъияб программаялда 
рекъон, балъхъадерил школазда капиталияб ремонталъе биччан буго 20 
миллионалдасаги цIикIкIун гъурущ. Районалъул нухмалъулес халгьабуна 
гьарулел хIалтIабазухъ, щвана щибаб классалде, богорокъове ва цогидал-
ги рукъзабахъе. Халгьабуна къадал къватIисанги жанисанги кин къачIалел 
ругелали. ПалхIасил, къваригIара-тараб щиб бугебали цIех-рех гьабуна. 

Цересел соназ гьебго программаялда рекъон, капиталияб ремонт гьабун 
букIана Болъихъ районалъул лъай кьеялъул 23-гIанасеб минаялъе.

Гумбет районалда унел руго нухал къачIаялъул хIалтIаби.
«МелъелтIа - Гъагъалъ» шагьранухалъул 1-4 км ва гьединго МелъелтIа 

росулъе сверулеб нухлул 3-б километралъул бутIа цIадал ччукIелаздаса 
рацIцIад гьарулел руго «РСУ» АОялъул Гумбет районалда бугеб филиа-
лалъ.

Гьумер хIадур гьабуна Ашахан ЮСУПОВАС.

Миллияб гъанситоялъухъ пайдаяб дандчӀвай

ÆàìãIèÿá ñîâåò - 
ðåäàêöèÿëúóë êóìåê÷è

«Нижее, редакциялъе, бокьун буго 
магӀарул газета миллияб гъанси-
толъун букӀине. Бокьун буго, магӀарул 
мацӀалда къватӀире рахъизе байби-
хьаралдаса нахъе цӀунун хутӀарал 
ва нилъехъе щварал газетал цӀунизе, 
цифрабазулаб къагӀидаялдеги рус-
синарун. Араб гӀасруялдаго рахъ-
арал газетазул кагъат басралъун, 
кодобе босидал, хъурун иналде ккун 
буго. Кагътида бахъараб газета 
цӀуниялъе шартӀалги редакциялда 
гьечӀо.

Бокьун буго, жакъа къанагӀат 
гурони кодоре щоларел миллияб 
адабияталъул классиказул тӀахьал 
басмаялде рахъизе. Редакциялъул 
гьединаб хӀалбихьиги буго: МухӀамад 
Сулимановас магӀарул мацӀалде тар-
жама гьабураб Александр Пушкинил 
«Евгений Онегин» басмаялде бахъа-
на ва библиотекабаздегун школаз-
де битӀана. Муса МухӀамадовасул 
Ӏ00 сон тӀубаялде исана къватӀибе 
биччана «ЧӀегӀераб гамачӀ» абураб 
гьесул къиса. Гьеб къватӀибе бахъи-
налъе хӀаракат гьабурав чиги ккола 
газеталъул мухбир Ашахан Юсупов. 
ЦӀалдолезухъе щвана 300-гӀанасеб 
тӀехь. Жеги гӀемерав чи вуго гьеб 
тӀехь къваригӀун бугилан нижехъе 
кӀалъалевги. ТӀадеги тираж бахъизе 
нижер къуват гӀолеб гьечӀо. 

Гьединлъидал рехсарал ва цогидал 
масъалаби тӀуразаризе гӀоло ниже-
да лъикӀаблъун бихьула «Миллаталъ-
ул ирс» абураб хасаб фонд гӀуцӀи», 
- ян бицана, данделъи рагьулаго, га-
зеталъул бетӀерав редактор Темир-
хан ХӀасановас.

МагӀарул миллаталъул ва-
килзабаз лъикӀаблъун рикӀкӀана 
«ХӀакъикъаталъул» ЖамгӀияб совет 

цӀигьабиги. «Гьелъулги мурад буго 
газета камиллъизабиялъулъ сове-
талъул кумек щвей. Фондги Советги 
гӀуцӀулеб бугелъул, бокьун буго ну-
жер пикруги хӀисабалде босун, устав 
тасдикъ гьабизеги», – ян бицана 
бетӀерав редакторас.

Гьесул заместитель Зикрула 
Ильясовас бицана ЖамгӀияб со-
вет гӀуцӀиялъе ругел гӀиллабазул 
хӀакъалъулъ. «Нилъеда тӀадаб буго 
газеталдеги, магӀарул мацӀалдеги, 
адабияталдеги нилъер гӀадамазул 
пикру буссинабизе. Сталиница 
миллаталъе кьураб баяналда тӀо-
це бесеб бакӀалда буго мацӀ. «Цо-
гояб мацӀалдаги кӀалъалел, цого 
ракьал да гӀумруги гьабулел, цогояб 

экономикагун тарих ва мада ният 
букӀиналъ цолъизарурал гӀадамазул 
къапилаялда», - ан абуна гьес. Ни-
лъер руго магӀарул мацӀалда жи-
дерго гьурмал, къокъаби хӀал-
тӀи зарулел жамгӀиял гӀуцӀабазул 
вакилзаби. РакӀбохизабула гьединал 
хӀаракатчагӀазда гьоркьор гӀолилал 
рукӀиналъги. Гьезул хӀаракаталъе 
квербакъиги буго нилъер мурад», – 

анги бицун, З. Ильясовас цӀалана 
ЖамгӀияб советалъул хӀакъалъулъ 
баян.

Т. ХӀасановасги З. Ильясовасги 
рехсарал масъалабазул хӀакъалъулъ 
жидерго пикраби загьир гьаруна 
ПатхIулаев МухӀамадица, Лабаза-
нов ГӀабдулвахӀидица ва КӀу дия му-
хӀамадов МухӀамадица (Хал къияб 
Собраниялъул депута тал), Му-
хӀамадов МухӀамадица (ДГПУялъул 
мугӀалим, филологиял гӀелмабазул 
доктор), Пахрудинова Жамилатица 
(ЗахӀматалъул ветеран, шагӀир, хъва-
дарухъан ва жамгӀияй хӀаракатчӀужу, 
Халидов МухӀамадхӀабибица («Воз-
рождение» школалъул дирек тор), 
Тажудинов Исрапилица (Мега-

Дом фондалъул президент), ГӀаб-
дулаев Каримулагьи ца (компо-
зи тор, жамгӀияв хӀаракатчи), 
Му хӀа мадова Сабигатица ва ХӀам-
заев МухӀамадица (Дагъистаналъул 
хал къиял шагӀирзаби), ХӀамзалов 
ХӀам залас (артист, композитор), 
Мур тазгӀалиев АхӀмадица (ДФИЦ-
лъул ЦӀ. ХӀамзатил цӀаралда бугеб 
ма цӀазулгун адабияталъул ва ис-
кусствоялъул институталъул отде-
лалъул заведующий, филологиял 
гӀелмабазул доктор), МухӀамадов 
ГӀалица (Дагъистаналъул халкъи-
яв художник), (ХӀажиханов Якъ-
убица (МахӀачхъала шагьаралъул 
администрациялъул хӀалтӀухъан, 
поэт), ХӀажиев ГӀабдулаца (Дагъ-
истаналъул мустахӀикъав тохтур, 
ЗахӀматалъул ветеран).

Гьелдаса хадуб гьоркьоб лъуна 
ЖамгӀияб советалъул членал ри-
щиялъул суал. Советалде вищана 
15 чи ва гьелъул председательлъун 
– ДРялъул мустахӀикъав тохтур, 
ЗахӀматалъул ветеран ва жигарав 
жамгӀиятчи ГӀабдула ХӀажиев. Гьес 
баркала кьуна жинда гьабураб 
божилъиялъухъ ва рехсана чара 
гьечӀого кӀвар буссинабизе кколел-
лъун жинда рихьулел масъалаби: го-
чарулеб гӀи-боцӀухъанлъиялъул ра-
кьазда гӀумру гьабулел магӀарулазул 
гӀузраби, миллиял газеталгун 
журналазул ахӀвал-хӀал, школазда 
рахьдал мацӀ малъиялъе гьарулел 
квекӀенал ва гь.ц.

Ðàõüäàë ìàöIàëúóë 
õIàêúàëúóëú ïèêðàáè

М. ПатхӀулаевас ракӀалде щвеза-
буна рахьдал мацӀ лъазабиялъул му-
радалда лъимал магӀарухъе ритӀулел 
рукӀараблъи. «Гьанже лъора ругезда 
гӀурус мацӀги малъун, тӀадруссуна 
гьел шагьаралде», – ян абуна гьес. 

Миллияб мацӀги маданиятги 
цӀуниялъе нухлъун ГӀ. Лабазано-
вас рехсана магӀарухъ росаби цӀуни. 
«Цо-цо депутатаз Халкъияб Со-
браниялда загьир гьабулеб букӀана, 
мугӀрузул росабалъа гӀадамал 
гӀатӀиракьалде гочунел рукӀаго, гье-
ниб школа баялъул магӀна гьечӀин 
абураб пикру. Гьединал пикраби 
руго миллаталде данде балъгояб 

Араб анкьалда «ХӀакъикъаталъул» редакциялда ракӀарун рукӀана 
магӀарул интеллигенциялъул вакилзаби. Гьел ахӀун рукӀана милли-
яб газеталда церечӀарал кӀвар бугел масъалаби дандраялъулги гьел 
тӀуразариялъе нухал ратиялъулги мурадалда.

Данделъиялда гӀахьаллъана ДРялъул Халкъияб Собраниялъул де-
путатал МухӀамад ПатхӀулаев, ГӀабдулвахӀид Лабазанов ва МухӀамад 
КӀудиямухӀамадов, миллияб мацӀалдагун адабияталда тӀад хӀалтӀулел 
гӀалимзаби, гӀолилазул жамгӀиял гӀуцӀабазул вакилзаби, тохтурзаби, 
машгьурал хъвадарухъабигун шагӀирзаби ва художникал, гьединго ре-
дакциялъул хӀалтӀухъабиги. 

рагъ гьаби. Гьединлъидал хӀаракат 
гьабизе ккола мугӀрузул росабалъ 
гӀумру гьабулезе лъикӀал шартӀал 
гӀуцӀизе. Росу гьечӀони - гьечӀо рахь-
дал мацӀги. КигӀан нилъ къеркьаниги, 
шагьаразда рахьдал мацӀ цӀуниялъе 
шартӀал гӀуцӀун бажаруларо», - ян 
абуна депутатас. 

МацӀ цӀуниялъул рахъалъ гьа-
бураб хӀалтӀул хӀакъалъулъ бицана 
ДГПУялъул психологиялъул кафе-
драялъул профессор, «Возрожде-
ние» абураб хасаб школалъул ди-
ректор МухӀамадхӀабиб Халидовас. 
«Рахьдал мацӀалъул ва адабияталъул 
ОГЭги ЕГЭги билълъанхъизабичӀони, 
миллияб мацӀалъул иш роцӀинаро. 
Гьеб рахъалъ щивас гьабизе ккола 
жигараб хӀаракатги», - ян пикру за-
гьир гьабуна гьес.

«Ìèëëàòàëúóë öIâà» 
âà ðåäàêöèÿëúóë ãèìí

КӀвар бугел масъалабазул цояб-
лъун данделъиялда рехсана милли-
яб басмаялъул - «ХIакъикъат» га-
зеталъул 110 сон тӀубаялде гьабизе 
кколеб хӀадурлъиги. «Миллата лъул 
мурадал, гьелъул цебетӀей жиндир 
гьурмазда загьир гьарулеб, нилъер 
рухӀияб бечелъи гӀатӀид гьабулеб 
гьеб басма кӀодо гьабиялъул тадбир 
тӀолабго миллаталъул гӀахьаллъигун 
тӀобитӀизе мустахӀикъаб буго», 
- ян пикру загьир гьабуна гьелъул 
гӀахьалчагӀаз.

Гъваридго бицен гьабуна «ХӀа-
къикъат» газеталъул гимналъул хӀа-
къалъулъги. ГӀемерал соназ редак-
циялда хӀалтӀарав гьунар тӀокӀав 
шагӀир Му хӀамад ПатахӀовасул 

рагӀабазда ва МухӀамадтӀагьир Къу-
рачевасул бакъаналда ахӀулеб гьеб 
гимналъ кӀудияб асар гьабула щивав 
ма гӀаруласул рекӀее. ХӀукму ккана 
ре дак циялъ тӀоритӀулел киналниги 
кӀвар бугел тадбирал, гьеб ахӀулаго, 
нухда рачине.

«Миллаталъул цӀва» абураб га-
зеталъул медаль тасдикъ гьабиялъ-
ул хӀакъалъулъ бицунаго, гьади-
наб хӀукму гьабуна данделъиялъул 
гӀахьалчагӀаз:

1. Пачалихъияб ва жамгӀияб 
хӀалтӀи гьабулаго, магӀарул милла-
талъе ритӀухълъи цӀунулев, гьелъул 
мурадазе гӀоло хӀалтӀи гӀуцӀулев мил-
латцоясе кьезе «МагӀарул цӀва» абу-
раб медаль ва гьелъул хӀакъалъулъ 
баян тасдикъ гьабизе.

2. Рехсараб медалалдалъун кӀодо 
гьавизе чи вихьизави лъикӀаблъун 
рикӀкӀине магӀарул муниципалиял 
гӀуцӀабазул, жидер хӀаракатчилъи 

республикаялда бихьулеб бугел 
жамгӀиял гӀуцӀабазул ва Дагъиста-
налъул машгьурал хӀаракатчагӀазул 
хӀукмуялдалъун.

3. «МагӀарул цӀва» медалалъе 
мустахӀикълъарас гьеб базе каран-
зул квегӀаб рахъалда, Россиялъул ва 
Дагъистаналъул хӀукуматазул ша-
пакъатаздаса хадуб.

4. «МагӀарул цӀва» медалалдаса 
гьелъул бетӀергьан махӀрум гьави-
зе ихтияр буго гӀицӀго магӀарулазул 
республикаялъулаб «ХӀакъикъат» 
га зеталъул редакциялъул ва гьелда 
цебе гӀуцӀараб ЖамгӀияб советата-
лъул цадахъаб хӀукмуялдалъун.

«Миллаталъул цӀва» абураб ме-
далалъул сипаталда тӀад хӀалтӀизе 
тӀадкъана ДРялъул халкъияв ва 
РФялъул мустахӀикъав художник 
ГӀали МухӀамадовасда. 

Кавсарат СУЛЕЙМАНОВА

БахIарчиял дагъистаниял
Баркала дуе, 

гьалмагъ генерал!

Хунзахъ районалъул ТIадколо 
росулъа Руслан Мансуров ккола 
СВОялъул гIахьалчи. Гьев ниже-
ца ахIун вукIана редакциялдеги. 
Хъвана гьесул бахIарчиял ишазул 
хIакъалъулъ. Гьев ккола Бихьин-
чилъиялъул орденалъул кавалер-
ги.  С. Меликовасги кьун букIана 
гьесие «За проявленное мужество» 
медальги. Гьединго Руслан ккола 
ДНРалъул БахIарчиги.

Исана, ункъабилеб июналда 
къва тIибе араб улкаялъул президен-
тасул указалда рекъон, гьесие кьуна 
генерал-майорасул цIар. Гьев ккола 
улкаялдаго бищун гIолохъанав ге-
нераласул чин бугев рагъулав хъу-
лухъчи.  

«ХIакъикъаталъул» коллекти-
валъ  ги баркула Русланида гьеб 
тIа дегIанаб цIар. Гьарула гьесие 
да гьалги чIа хIиял бергьенлъаби, 
жавабчилъи цIикIкIараб хIалтIулъ 
икъбал. Гьединго Гъизилюртал-
да гIумру гьабун йигей, СВОялъул 
бахIарчи, гьенив берал къанщарав 
МухIамадхан Анкалаевасул эбел 
Нуцалай Анкалаевалъ баркала за-
гьир гьабулеб буго васасул жана-
за Дагъистаналде босизе кIудияб 
квербакъи гьабурав Руслан Ман-
суровасе ва гьесул вац Зайирбегие 
ва гьездаго цадахъ Хунзахъ райо-
налъул бетIер Н. Задиевасе ва рай-
оналъул администрациялъул цоги-
далги хIалтIухъабазе, къварилъи 
гIахьал гьабизе жиндихъе рокъоре 
рачIаралъухъ.

Шамай ХЪАЗАНБИЕВА

редакциялда гьоБоллъУхъ

Амма цо лахIзаталъ… 
Долдаса нахъе ана 85 сон… Амма ругънал 

жеги ссудулел руго.
Санайил, къоло цоабилеб июналъу л ба-

къаниде гIагарулеб гIужалда, дида ракIалде 
щола гIурус хъвадарухъан Борис Василье-
васул «Завтра была война» абураб тIехь - 
балугълъиялъул аттестаталги щун, цIияб 
гIумруялде гали тIамулел ругел гIолилазул 
къисматазул хIакъалъулъ бахIарчияб къи-
са. ГIагараб школалъулгун, лъимерлъи-
ялъулгун къо-мехги лъикI гьабулаго, гьел 
гIедегIулел руго жидерго анищазде данде. 
Школа лъугIиялъул дандеруссин. Рогьелгун 
дандчIвазе унел гIолилал васалги ясалги - 
гьезда цебе бачIунеб буго жакъасеб къоялъ-
ул талихI - 22 июналъул рогьел. Гьез киназ-
го цадахъ ахIулеб буго: 

- Метерисеб къо букIине буго бищунго 
талихIаб, - илан.

Амма цо лахIзаталъ … чIвана гIолилазул 
анищал - байбихьана КIудияб ВатIанияб 
рагъ. АхIулаго хутIана гIолохъанлъиялъул 
кечI. Гьарулелъулго тана бертаби. Жидер-
го анищалги нахъе рахчун, ватIан цIунизе 
ана тIехьалъул героял. Дол ана, нахърусси-
не къотIигун… Амма рагъдаса классцоя-
зул нахъвуссана гIицIго чангояв. ХутIараз 
анищал рекьун тана рагъулаб авлахъалда… 
Санайил ракIалде щола КIудияб ВатIанияб 
рагъул байбихьиги рагъда талихI тарал аза-
азар гIолилалги. РакIалдецин кколароан доб 
къваридаб, амма бахIарчияб къиса жакъ-
асел гIолилазулъги такрарлъилилан абун. 
Жакъаги дандчIвалел руго квер-бох гьечIел 
гIолохъанал васал. Гьединго такрарлъулеб 
буго гьездаго хьолбохъ ругел бахIарчиял 
руччабазул къисаги - чIаго вуссани гIелин 
абун, ахIи балеб буго гьез Аллагьасде. КIиго 
батIияб гIел. ЦохIо къисмат, цохIо тарих. 
Доб КIудияб рагъдаса чIаго тIадруссаразул 
сияхI, санал анагIан, къокълъулеб буго. 
Амма халалъулеб буго хасаб рагъулаб 
операциялда ВатIаналъул парахалъиялъе 
гIоло гIумруги рухIги кьурал гIолилазул 
сияхI. Гьединго чIаго тIадруссаразул 
рекIел ахIилъунги бухIилъунги хутIулеб 
буго ВАТIАН. Жакъаги гIолилаз, СВОял-
да чIваразги чIаго тIадруссаразги, хъвалел 
руго бахIарчиял умумузул бахIарчияб тари-
халъул хадусел бутIаби. 

КIиго батIияб гIел, цо къисмат бугеб, 
ЦохIо тарих бугеб, цохIо кечI бугеб,
КIиго батIияб гIел, цо талихI бугеб, 
Цого анищ бугеб, цо ВатIан бугеб. 
Цоялъ цоялъухъе кьолеб Бергьенлъи, 
БахIарчилъиялъе къулулеб бетIер,
Багьадурлъиялъул кваркьиялда гъоркь 
РитIухълъидуй гьа бан, чIагого бугеб…

Ина сагIтал, сверила санал. Амма насла-
баз наслабазухъе кьун, даимлъиялде роржи-
на ВатIаналъул талихIаб букIинеселъе гIоло 
кIиябго гIелалъул гьунарал. Гьел роржине 
руго хадусел гIелазул гIумруялде…

Шамай ХЪАЗАНБИЕВА

лирикиял накъишал

Бизнес гьабизеги ресал руго 
магIарухъ гьеб гьабизе бокьа-
рав чиясе. Хасго туризмалъу л 
сезоналда. Амма гьеб кина-
лъего гIарац хIажалъулин, 
хIу куматалъул кверчIвай бу-
кIине кколин абулел гIемер ру-
кIуна. БитIараб буго, гIарацги 
хIажалъула, кумекги къваригIуна. 
Гьеб щвезе ккани, рекерахъдизе-
ги, законалъул кьучIалда хIадур 
гьарурал документал рукIинеги 
ккола. Гьеб бажарулеб жо гурин 
абулезе мисаллъун букIине рех-
селин цо лъугьа-бахъин. 

Бищун лъикIав, гIакълу ка-
милав вазир хведал, ханас 
халкъалда лъазабун буго гьес 
тIубазабулеб букIараб хъулухъ-
алде восизе вугин жиндир ахи-
кье лъураб ганчIил гьабураб 
кIудияб каву рагьизе кIварав 
чиян. ГIемерал гIадамал рачIун 
руго кавудул кIалтIе ва, гьелъ-
ул кIодолъиги гьезда рарал 
кIудиял кIулалги рихьидал, гьеб 
рагьун бажарулеб жо гуринги 
абун, нахъе унел рукIун руго. 

Гьеб бакIалда аскIосан унев 
гIиявехьасда рихьун руго каву-
ялда цере данделъарал гIадамал. 
Щибин гьаниб ккарабилан 
цIехедал, гIадамаз бицун буго ха-
насул лъазабиялъул хIакъалъулъ 
ва, гьеб бажарулеб жо гурилан 
кверги хьвагIун, нахъеги унел 
рукIун руго. Гьелъул хIалбихьизе 
ккелинги абун, вехьас кIулазда 
квер хъван буго ва гьел рортун 
рачIун руго. Кавуялде тIаде цви-
дал, кавуги рагьун бачIун буго. 
Вачун ханас вехьги тIамун вуго 
вазирлъун, гьав гурони ккечIин 
каву рагьизе хIалбихьи гьабурав 
чийиланги абун. 

Гьединлъидал, хIалги бихьи-
чIого, «бажаруларо», «лъугьуна-
ро» аби битIараб букIинаро.  

ГIужрукъил тIинчIалъул гъира 
ккун буго лъим щибжо кколебали 
лъазабизе. Бахъун буго къватIибе 
ва нухда батараб тIегьалда 
цIехон буго лъел хIакъалъулъ. 
Гьелъ бицун буго лъим кколин 
дир тIанхидаса гирун унеб щуб. 
ЦIехон буго цIудуда. Гьелъ абун 

буго лъим кколин дун тIад рор-
жанхъулел накIкIал. Гьикъун 
буго гIурухъ ватарав васасда. 
Гьес абун буго лъим кколин дун 
гъорлъ чвердолеб гIор. Хадуб, 
дандчIварав цо гIакъилас абун 
буго, гьез бицарабги битIараб 
бугин, амма жеги тIадеги лъим 
кколинха водородалъул кIиго 
атом ва цо кислород – H2O. Гьеб 
цIакъ захIматаб жо букIун бугин-
ги абун, гIужрукъалъул тIинчI 
рокъобе ун буго чайги гьекъон 
хIалхьи гьабизе. Гьединабго жо 
буго бизнесги. БачIинахъего ва 
щибго гIакъуба бихьичIого лъи-
его щибго щоларо. Багъарараб 
хIатIида хIарщ рекIунин абухъе, 
рагъарахъдизе ккола, мурадалде 
щвезе ккани. 

Бизнес гьабизеги жидерго иш 
гIуцIизеги багъилаб бакI буго 
магIарухълъи. БацIцIадаб гьава, 
тIокIкIараб лъим, мугIрулгун 
гIалахал, рохьал, тарихиял ба-
кIал, боцIи-панз хьихьиялъе, 
найихъанлъи гьабиялъе, ччугIа 
гIезабиялъе ресал. Амма гьеб 
кинабго цебетIезабизе ккани, 
букIине ккола инфраструкту-
ра. ХIатта лъикIал нухалгIаги. 
Гьеб гьечIолъиялъги гIемерал 
захIмалъаби дандчIвала. Жанибе 
лъикIаб нух гьечIеб росдал яшав, 
МахIачхъалаялдаса рачIун кигIан 
кIудиял хIакимзабаз кIалдиб 
хIацIу ккун хабар бицаниги, я 
цебетIоларо, я лъикIлъуларо. Га-
залъул бицинчIониги, токги, нух-
ги, лъимгигIаги чIезабизе ккела-
рищ магIарухълъи чIунтичIого 
букIиналъе. Гьел шартIал ругони, 
бизнес гьабулелги гIезегIан кке-
ла, жидерго иш гIуцIулелги ка-
миларо. Гьебгиха, хIукуматалъул 
кумек гьечIонигицин.

Дагъистаналъул нухмалъи-
ялде Рамазан ГIабдулатIипов 
ва чIиндал, гьес абун букIана 
жин дие кIиго олигархасулалда-
са азарго предпринимателасул 
хIаракатчилъи букIине бокьи-
лин абун. Гьайгьай, гьеб букIана 
тIехь бакьулъа рагIи. Щайгурелъ-
ул, жакъа гIадин ункъоги щуго-
ги гурев, 700 предприниматель, 
мисалалъе, пуланаб районалда 
вукIаравани, районалъул бюджет 
гIемерго бечедабги букIинаан, 
гIа дамазе шартIал чIезаризеги 
кIвелаан. Бицун пайда щиб… 

ХIабиб МАХIАТIОВ

Бизнес 
ХIаракаталъулъ баракат камуларо

Шагьараздаги чIун, росу беццулел гIемерлъараб (гьездаго гьор-
кьов дунгоги) гьаб заманалда гIезегIан чи дандчIвала магIарухъ 
гьабизе хIалтIи гьечIолъиялъ гочине кканин гIатIиракьалдеян 
абулел. Гьел мекъи ругинги абиларо, амма магIарухъ хIалтIизе бо-
кьарав чиясе хIалтIи буго гIунги тIокIги. Росабалъ къанагIалъун 
руго махщелчагIи: къадахъаби, цIулал устарзаби, махх регъолел, 
мина-карталъул хIалтIаби гьарулел. МоцIрое нус азарго гъурущ 
кьолеб бугониги, щолел гьечIо гIачи-бачазе вехьлъи гьабизе чи, 
гIухьби. Гьайгьай, гьеб буго захIматаб хIалтIи ва, гьеле гьеб 
захIмалъи баччизе бокьичIого, бигьаяб куцалда магIишат гьаби-
зе рес бугеб бакIалде гочунел руго гIолохъабиги. Гьезда щибго 
гIайибги гьечIо. ГIакъуба бихьун хIалтIи гьабиялдаса, тIокIаб 
жо гьечIониги, добаса босана, гьаниб бичана. Гьединалги ресал 
ругелъулха жакъа. Къадахъанлъун вукIиналдаса бизнесменлъун-
го вукIине бокьиларищха.  

16 июналда Унсоколо райо-
налъул Майданское росулъ тIо-
ри тIана чуял риччаялъул къецал.

Тадбир тIобитIана Бергьенлъи 
босаралдаса 81 сон баялъулги 
гьединго СВОялда ругел ракьцо-
язулги хIурматалда.

Районалъул нухмалъулев ГIи-
са НурмухIамадовасул ва ракь-
цоял меценатазул хIарака тал-
далъун тIоритIарал гьел къе цазда 
гIахьаллъи гьабуна гIемерал чо-
тIахъабаз. Турниралъул гIаммаб 
приз букIана 400 000 гъурущ.

Къецал тIоритIана ункъо ба-
тIи яб манзилалда:

МагIарул тайпаялъул чуял ре-
керизе риччана 3300 метралъ ун-
къо свериялда. 

Гьебго манзилалда риччана 

ма гIарул юргъачуялги.
Тайпадулал юргъачуялги 3300 

метралъул ункъо свериялда реке-
рана.

Ункъабилеб свериялда 4000 
метрал да рекерана рацIцIадал 
тай  падулал чуялги.

Ащахан ЮСУПОВ

Майданскиялда чотIахъабазул турнир

РачIа берцинлъи цIунизин 
Гьал къоязда, гьудул-гьалмагъзабигун цадахъ щвана Салатавиял-

де, инсул росу - Гъосталаялде. Рахана щобазде, сверана рохьахъ, раха-
на «Горенжо» хIорихъе.

ХIорихъ ратана батIи-батIиял бакIаздаса рачIарал гIадамалги, ругоан 
туристалги. Цоял ччугIа кколел, цогидал квен-тIех гьабулел рукIана. 

Гьениб лъай-хъвай ккарав Шамил районалдаса МухIамад абулев чияс 
бицана хIор сверун бугеб чороклъиги рищни-къулги цIакъ гIемерлъун бу-
гин абун. 

«Гъоркьисаги вукIана дун гьанив. РекIее сабруги щолеб, бацIцIадаб гьа-
ваги бугеб бакI буго. Амма рищни гIемерлъун букIиналъ лазатбахъи гьабу-
леб буго. Гьаб кинабго бацIцIине рахъине бокьилаан, гьелъие дицаги кумек 
гьабилаан», - ин абуна гьес.

Цебе умумуз бицунаан гьеб хIоринив чвердарав чиясул къаркъалаялда 
бараб чанхъ, хъирис ва псориаз сахлъулаанин абун. Гьанже гьенив чвер-
долев чиго вихьуларо, лъимги буго хIабургъараб. Лъелъ ругел гъутIбузул 
ракъварал гIаркьалабиги, рагIаллъуда бугеб муцIиги, сокал гьекъон ре-
харал пластмассалъул шушбиги ракIарани, хIор сверухъ ругел ракъварал 
гъутIбиги, заз-хъарахъги къотIун къачIани, гьениб берцинаб рацIцIалъи 
лъугьинаан. 

ХIорихъ гьабун буго лъимал расандизе майдан, чIезарун руго 
хIухьбахъизе рачIаразе санагIалъаби. Амма гьечIо щибаб хьонбакIалда 
аскIор къаси канлъи кьолел чирахъал. 

ХIорихъе рачIунаго, кваранаб рахъалдехун буго хасаб рагъулаб опера-
циялда ватIан цIунулаго рухI кьуразе гьабураб ракIалдещвеялъул пихъил 
гъутIбузул ах. ГъутIбузул рохтиязда чIван руго щивасул цIар хъварал хъар-
щал. 

Цоги нухалда такрар гьабуниги, цо къоялъ киналго рахъун сверухъ-
лъиялда субботник гьабуни, гьеб букIинаан кутакалда лъикIаб иш. СВО-
ялъулазе гьабураб ахги буго чIахIилги хъархъазулги цIун. Гьелъиеги 
къваригIун буго рацIцIалъи.

Бечедаб тарих бихьизабуна
Сулахъ къварилъухъе рачIун рукIарал «Все СВОи» абураб му-

ниципалитетазул гуманитарияб хIаракатчилъиялъул гӀахьалчагӀи 
хIурматалда къабул гьаруна Казбек районалъул бетӀер ХIажимурад 
Мусаевас.

Гьеб букӀана Россиялъул ичӀго шагьаралдаса рачIарал гьалбадерие 
гӀуцӀараб турпрограммаялъул бутӀалъун. Гьенир рукIана Астрахань, Вла-
дикавказ, Волгоград, Донецк, Липецк, Луганск, Новороссийск, Рязань ва 
Тула шагьараздаса гьалбал.  

Гьел Дагъистаналде рачIун рукIана гуманитарияб миссиялъул эстафета 
нилъехъе кьезе ва гьелъул аслияб мурадги ккола хасаб рагъулаб операци-
ялъул гӀахьалчагӀазе квербакъи гьабиялъулъ регионазул къуват цолъизаби.

Гьениб гьалбадерие гӀуцӀун букӀана машгьурал бакӀазде экскурсия ва 
гьелъ рес кьуна Дагъистаналъул бечедаб тарих гьезда бихьизе. 

Рукъият ГIАЛИСУЛТАНОВА

«ЗахIматалъул ветеран» 
цIаралъе мустахIикъав

Казбек районалъул Гъостала росулъ кидаго рукIана ва руго 
хIалтIиги бокьулел, гьелъукьаги хIинкъуларел гIолохъаби. Росу 
гьитIинаб букIиналъ микьго классалъул гурони школа букIинчIо гье-
ниб. Гьедин бугониги, росулъ къанагIатцин рукIунароан микьго клас-
сги лъугIизабун рокъор чIарал лъимал. Школалъул директорас рокъо-
рокъове вачIун лъимал цIализе ритIеян эбел-инсуда лъазабулаан ва 
цIалулеб бакIалдаса справкаги тIалаб гьабулаан. ЦIалдезе бокьулел 
г1адамал руго Гъостала росдал. Районалда абулаан гьелда Коммуни-
стазул росуйилан. 

Гьеб росулъа ккола ГIали сул танов КъурмангIали. Росулъ микьго клас-
сги лъугIизабун, ана гьев колхозалде хIалтIизе. Къур мангIалил гьитIинго 
букIана техникаялде рокьи. Гьев хIалтIизе лъугьана трактористлъун.  Гьеб 
букIана 1980 сон. Жеги паспорт щвечIв чи вукIиналъ, эмен Салисултанида 
тIад тракторги хъван, гьесул цIаралда хIалтIана.  

Армиялда хъулухъ гьабун хадувги хIалтIана КъурмангIали колхозалда. 
Гьедин хIалтIулелдаса унеб буго 47 сон. Руго гьесие щварал шапакъатал-
ги, баркалаялъул кагъталги. Гьев мустахIикъав вуго «ЗахIматалъул вете-
ран» цIаралъеги.

КъурмангIалил гIумру букIинчIо бигьаяб. Амма киданиги кумек гьарун 
вачIарав чи нахъги чIвачIо. ХIалтIудаса свакан вачIаниги, хIухьбахъи гьа-
бизе кколин абичIо ва кидаго уна кумекалъе. Риидал цIадал ран хIарщулъ 
машина къарасулги, хасало гIазу бан гIазулъ машина къарасулги техника 
бахъизе унаан гьев, сардил макьу тунги. 

Росдал бегавул Абакарица бицана: 
- Росулъ щиб кканиги, тIоцеве кумекалъе ватулев чи вуго КъурмангIали. 

Гьев гьечIони, росулъ гьабулеб хIалтIиги цебе унаро. Кида дун гьесухъе ани-
ги, гьес инкарги гьабичIо. Гьев вуго росдал хIалтIул цевехъанги, лъималазе 
лъикIав эменги, гьудул-гьалмагълъиялъе вацги. Гьес ккараб къо киданиги 
течIо борхичIого. Дие бокьилаан «ХIакъикъат» газеталдасанги гьесие 
баркала загьир гьабизе. Жиндирго рокъобе бачIараб къварилъи бугониги, 
КъурмангIалица рехун течIо ниж. Аллагьас кьеги гьесие сабруги рекIее щу-
лалъиги, - ян.

ЗахIматаб гIумруялде тIадеги, КъурмангIалида бихьана кIиго вацасул, 
эбел-инсул рухIи. Бищунго захIмат буго гьесие, хасаб рагъулаб операци-
ялде ватIан цIунизе арав кIиявго васасул, кIудияв вас цин къадаралде щва-
нин, цинги араб бакI лъачIого тIагIаразда гъорлъ рикIкIун вугин, киналда 
божилевали лъаларого бугеб ургъалица. Амма хьулгун божилъи буго вас 
рокъове вуссиналда.  

Аллагьас щулияб сахлъи, сабру, халатаб гIумру кьеги КъурмангIалие. 
Рагъ-кьалги лъугIун, рокъове вуссаги васги.

Гьалагго чвахулеб гIурул гIадинаб
ГIумру кьун батана къисматалъ дие,
ГIаздада бахъараб буран кинигин,
Кивго хIалакараб, хIалхьи щолареб.

КЪ. МУХIАМАДОВ

Дагъистаналъул мустахIикъав экономист, эко-
номикиял гIелмабазул доктор, Гьудуллъиялъул 
орденалъул кавалер, Шамилил цIаралда бугеб 
орден щварав, Дагъистаналъул халкъияв шагIир, 
Дагъистаналъул культураялъул мустахIикъав 
хIалтIухъан, ТIолгороссиялъул «Меседил перо», 
Р. ХIамзатовасул ва В. Маяковскиясул цIаразда ру-
гел премиязул лауреат, Москваялъул «ЛъагIалил 
бищун лъикIаб кечI – 2016» конкурсалда бергьа-
рав, «Лачен» журналалъул редколлегиялъул член, 
анлъго тIехьалъул автор. 

Аслияб къагIидаялда шагIирасул кучIдул 
ахIана ва ахIула Дагъистаналъул  халкъиял ар-
тистал ПатIимат Магаевалъ, Абакар Жама лу-
диновас, ХIажилав ХIажилаевас, Дагъис та на-
лъул культураялъул мустахIикъай хIал  тIу хъан 
Ма рижат ГIабдулгIазизовалъ - гьади наб буго 
КъурбанмухIамад МухIамадовасул захIма та-
лъулаб ва творчествоялъулаб биография. 

Äóð ãîäåêIàáàõú ãIàäèí, 
ãIàêúëó äèöà áîñè÷Iî 

ШагIирасдеги гьесул асараздеги бугеб рокьи-
ги адабги байбихьула гьитIинаб ватIаналъе гьес 
сайгъат гьарурал асараздасан. Гьесул асаразулъ 
гьитIинаб ватIан кIодолъула, гьеб кIодолъиялда ца-
дахъго кIодолъула гьевги гIагараб халкъалъе. Гьеб 
кIодолъиялъ нухарегIула шагIир цохIо жиндиего 
хасиятаб адабияталъул улкаялде. Буго гьединаб 
улка халкъияв шагIир КъурбанмухIамадилги:

-  Ассаламу гIалайкум, тIекьадерил жамагIат,
ТIадмагIарухъ цIар бугел 

цIумал рижараб росу.
ЦIоралде, Шамалде щун, 

машгьурал гIадамаца
ГIумру жаниб тIамураб 

тIадегIанаб мугIрул ракь…

Дур годекIабахъ гIадин, 
гIакълу дица босичIо,

ГIаданлъиги гьунарги 
гьанибгIан кибго щвечIо.

Дур иццул лъеца гIадин, 
дир къеч буссинабичIо,

Гьаб дур гьаваялъ гIадин, 
гьогьоми дие кьечIо.

Дун гьавураб, гIураб ракь, 
гьарула, тIаса лъугьа,

Гьаб нухалъги кинниги  
кватIана духъе щвезе.

Амма киве кканиги, каранда ракI букIуна 
ГIажаибго кIутIулеб, гIагараб ТIелекьилан.

(«ТIелекь» поэмаялдаса)
Заманалъулги тарихалъулги гIемерал ругъ-

нал щвараб, чанго нухалда жиб бухIараб гIага-
раб ТIелекь росдае реццги гьабулаго,  Къур бан-
мухIамадил шигIрабаз цIалдолел рачунел руго 
гIагараб Шамил районалъул машгьурлъиялъул 
тIогьазде:

- Дунялалда тIадго машгьурлъи щварав
Шамилил цIар лъураб район буго дир.
БацIцIадаб диналъул къин гьечIел иццал
Аллагьас кьун тараб район буго дир.

Генералзабиги гIалимзабиги
ГIунги тIокI рахъараб район буго дир.
Гьидалъа Хочбарил бахIарчияб цIар
ЦIунун рекIелъ бугеб район буго дир.

РакIалги рукъзалги гьудулзабазе
Кидаго рагьараб район буго дир.
Гьудуллъигун вацлъи цIунизе цIакъал
ЦIадулал васазул район буго дир.

Лебалал васазгун берцинал ясаз
Борхалъизабураб район буго дир.

Дица дуе даим бетIер къулула,
Къадру тIадегIанаб Шамилил район.

(«Шамилил район») 
МагIарул росуги, росдал гIадатал-гIамалалги, 

тарихги - гьеб киналъго ракIалде щвезабу-
леб буго «МагIарул тIимугъ» абураб кечIалъ. 
ТIи мугъ - гьеб ккола магIарул яхI - хIикматаб 
гIаламатлъунги. МагIаруласе кIиабилеб рукъ-
лъунги  ккола гьеб, хIурматияв гьоболасе хирияб 
сайгъатлъунги букIана гьеб, годекIанир гIодор 
чIарал харабазул гIакълъуги гьурщулаан гьелъ. 
НекIсиял магIарулазул рокъосаги камулароан 
гьеб. Гьединаблъун хутIун буго шагIирасе жакъ-
аги магIарул тIимугъ:

- Хухал рарал тIингъал тIекьадерие,
Анкьумумуцаго ирсалъе тарал,
Умумузул чорхол хинлъиги цIунун,
ЦIи-цIиял гIелаца цоцахъе кьолел.

Гьел рекъон кколел куц гIолохъабазул
ГIебал гъажабазда, буртаби гIадин.
ЧIедерал къватIахъан гьел ретIун унел
БитIахъе нартазда релълъун рихьула.

Руччарал тIахьазул тIимугъалъ гIадин,
Сунца нилъ цIунулел цIороялдаса.
Гьеб дуе - тамахаб квасул бусенги 
Бусада тIамураб хинаб юргъанги.

Дир магIарул  тIимугъ, букIараб заман,
КIиго ханжар цоцалъ кьабулеб мехалъ,
Гьоркьобе гьеб рехун, квалквалги гьабун,
Кверал рачун, цинги рекъезарулеб.

ГьечIо ТIелекь росулъ вас цохIониги,
Дур хIеренлъиялъул магIна лъаларев.
МагIида бан тIимугъ щивасул гьаниб,
Гьоболас ретIине тIаде мех-мехалъ.

Дицаги эмен хун хутIараб тIимугъ
РетIана гьитIинго гьал гъажабазда.
Гьелъ бесдаллъиялъул квачалдаса дун
Чанги хвасарлъана хасалил сардаз.

Лъала, лъимал, дунги думалъго гуро
Дунялалъул рокъов рекъон хутIилев,
Дицаги магIида магIарул тIимугъ
МагIарул гIадатгун тела нужее.
Дица макъалаялъе эпиграфлъун росарал ра-

гIабаздасан нилъеда бичIчIулеб буго шагIирасул 
гIумру кигIанги хIалуцараб букIараблъи. Гьадин 
бицунеб буго гьес «Дир анищ» абураб кочIолъ:

- Дир анищ букIана гIумру тIамизе,
ГIадамазда дунго рагIиларедухъ.

ГIодобе биччараб, гIакъуба дагьаб,
Дирго рагIадалъул рагIдукь вахчараб.

Гьури бахъунелъул, къадал ракьанда,
Гьеб гIодоб къазегIан, гIодов къулараб.
ЦIад тIаде балелъул, гьеб къотIизегIан,
ТIелхикъ парахатго кIусун вукIунеб.

Квачараб хасало хинаб печалъухъ,
Картошкаги бежун, вегун вукIине.
Дирго хъизаналъул ургъелги гьабун,
Аллагь рехсолаго, хинлъи дандчIвазе.

Унеб буго гIумру, гьел дир анищал
Макьилъцин дий хIалай хIадур ратичIо.
ХIалхьиялде хьулал, хIасратаб рекIелъ
БакI щолеб гьечIилан, лъутун ратана.

Гьалагго чвахулеб гIурул гIадинаб
ГIумру кьун батана къисматалъ дие,
ГIаздада бахъараб буран кинигин,
Кивго хIалакараб, хIалхьи щолареб.
- КучIдул хъвай дир аслияб хIалтIи букIинчIо. 

Хас гьабун кечI хъвазейилан, дун гIодов чIечIо 
ва гьанжеги чIоларо. Гьел дица хъвалаан, пи-
крабаз бетIер цIураб мехалда. Дицаги хIаракат 
бахъулаан, рикьа-риххилалде, гьел къалмиде 
ро сизе. Гьедин бижана тIоцебесебги, кIиабилеб-
лъабабилебги… ва ахирисебги кечI… Жакъаги, 
пикрабаз хIалхьи толареб мехалда, хъвала дица 
кечI. ЦIалдолез гьел къабул гьарулел ратани, 
гьеб букIинаан дие кIудияб сайгъатлъунги, - ян 
абуна «ХIакъикъаталде» гьоболлъухъ вачIарав 
КъурбанмухIамадица. 

Гьале дихъ кодоб буго шагIирасул «Унел руго 
сонал» абураб тIехь. Гьеб бегулаго, цебе рехун 
бачIана «Дица, бетIер къулун, адаб гьабула» абу-
раб кечI. Гьенисан гьимулей йигей магIарулалъул 
сипаталъ хIикматаб асар гьабуна дие:

- Дица, данде ккейгун, йорчIами кьола
МагIарул гIеретIгун лъадай унелъе,
Лъен босун, бокьоса рак бахъулелъе,
Рекьи гьабулелъул, хурий унелъе.

Херай гIаданалъул гIака бечIчIизе,
Мадугьалихъ йикIин кIочонарелъе,
КIалтIе гьобол щвейгун, гьесул чодуе
КIалцIи-хер, хех гьабун, цебе балелъе.

Какил гIуж иналде, эбги ригьда бан,
Аллагь, гурхIагиян хIелхIедулелъе,
Росасул хъачIлъиги лъимадул гIоди,
Недегьлъиялъ къвал бан, къабуллъулелъе.

Унел руго сонал
Дагъистаналъул халкъияв шагIир КъурбанмухIамад МухIамадовас ­ 75 сон

МухIу ГIалиевас шапакъат кьолеб лахIзат

Бихьинчи гIадинан, къварилъиялда
Къан рачелгун, бадий ялагьулелъул,
БухIараб магIу тIун, рагIиларедухъ,
Чара бухIанагIан, гIодун чIолелъул.

ЧIахъаги магIарул гIадат биличIел,
ГIасрабазул цIобалъ цIунун хутIарал!
Исламалъул нухда халатаб сапар,
Свак щиб жо лъачIого, лъелго хьвадулел!
ГIадамазе васигатлъун, аманатлъун бугеб гьаб 

хадусеб кечI цIалидал, цеве вачIана Дагъистаналъ-
ул халкъияв артист ХIажилав ХIажилаев. Гьес 
ахIулеб рагIараб къоялъго цIакъ бокьун букIана 
дие гьеб, амма рагIаби КъурбанмухIамадил ру-
геблъи лъалароан. Кинха лъазеги лъалеб, ко чIо-
хъабазги рагIабазулги бакъназулги авторал абу-
ларелъул. 

- Щайзедай гIадамаз гIилла батулеб,
ГIайиб балагьизе, дагIба гьабизе?
МагIна ахирисеб рагIул лъалелде,  
Лъалиниса ярагъ къватIиб бахъизе.

Щайзедай цо-цояз, квешаб гурони,
Цоцазул лъикIаб рахъ лъазе толареб?
ТуманкIул гуллица яги хонжроца
Лъукъун гуреб, рекIей хинлъи кьолареб?

Щайзе мадугьалас мадулгьаласде
Загьруяб мацIалъул нуцIа рагьулеб?
Гьесул лъикIал рахъал нахъегIанги цун,
Бахъулеб хIаракат, квешлъи бихьизе.

Кида гьеб букIараб некIо заманалъ,
Заралалъул хурзал цоцай рекьулел?
Халкъалъ лъикIлъиялъе рачунел кверал
Камун руго гьанже, бечелъанагIан.

Ралагье мугIрузде, нугIзаллъун чIарал ,
Умумуз ирсалъе берцинлъи тарал.
Намусгун гIаданлъи, яхIги сабруги
Свине биччагеян гьарделел ругел.
Щивав шагIирасулго гIадин, Къурбан мухIа-

мадилги руго  шигIраби-малъа-хъваял, шигIраби-
насихIатал, шигIраби-васигатал:

- А, гьудул, мун берталъе, хадув чи вачIаравго,
Бокьун гьечIони, гьенив лъицаго ахIуларин.
БахIарав-бахIаралъе талихIаб гIумру гьаре,
Гьуинлъи гъорлъ цIикIкIараб васал-ясалги 

рехсон.

Гьезул рокъоб рагIизе кидаго ахIулеб кечI,
КамунгутIизе гьениб гьудулзабазул релъи.
Сверухъ мадугьалзаби разияб гIамал гьаре,
Эбел-эмен рохараб хадуб наслуги гьаре.
Рехсезин гьанирго шагIирасул гIумруялъул дар-

саллъун рикIкIине бегьулел цо-цо мухъалги:

- ГьекъечIого мехтарав, 
мунгIаги гьекъолев щай?

МехтичIого гIадалав, дуегIаги мехтел щай?
* * *

Дир пикруги дур макруги 
Кидагосеб кьалда руго,
Дур сихIирлъи, дир гIадатлъи
ГIумруялъго рагъда руго.

* * *
Чанги гIасрабаца мадиро гьабун,
Ирсалъе умумуз кьолеб батараб,
Аллагьас вижигун,щивав чиясда
Чорхолъе тIинкIараб къартI буго намус.

Гьеб, заман унилан, кIодолъуларо,
КIудияб гIунилан, гьитIинлъуларо.
ГIаданлъи цIикIкIарас щибаб лахIзаталъ,
ЗахIмат хIехьолаго, баччула даим.

Цо-цо хIалихьатас, «хIажалъи» ккедал,
Билизе биччала, бичун батула.
Бичула, цIогьодун, гьереси бицун,
Гьудул-гьалмагъасе хIилла-рекIкI гьабун…

Амма сахав чияс тIолго гIумруялъ,
ЦIорол матIу гIадин, бацIцIад цIунулеб,
Кинаб къо кканиги, жиб билулареб,
ЧIахъаги магIарул бацIцIадаб намус.

(«Намус»)
Жакъаги  миллаталъул ахIилъунги бухIилъунги 

буго АхIулгохI. ШагIирзабазул асаразулъги хасаб 
бакI ккола умумузул кIудияб бахIарчилъиялъул 
нугIлъун кколеб АхIулгохIалъ. РачIаха нилъ-
ги, хIурматиял цIалдолел, цо лахIзаталъги ша-
гIирасул гьаб кечIгун цадахъ нилъерго пикра-
би кьолон гьенире щвезе. Нилъ гьенире нуха 
регIулел руго ХIажилав ХIажилаевасул хIикматго 
рекIелъе бортулеб гьаракьалъ:

- Щванищ, магIарулав, мун АхIулгохIде,
Шамил имамасул адабги гьабун?
Анищ зияраталъ, зикруги бачун,
Гъазават борхарал гъазизабахъе?

Бихьанищ цо хIикмат, гьабунищ пикру
Гьенир гъурун ругел гIолохъабазул?
БачIинчIищ бадиса бухIараб магIу
РухI эркенлъиялъе кьурал васазухъ?

Гьабурабищ хIисаб нилъер ракьалъе
Кьураб гIазабалъул гIурус пачаяс?
ГьитIинаб халкъалъул къвакIи бекизе,
Кинал гьужумал гьес гьаруралали?

Дуда лъалищ, гьалмагъ, ГIашилтIа бугеб
ГIажаибаб гохIалъ яхI баччараб куц?
ГIарадазул гулби горогIан гIемер

Гаргадараб кьуру кьварун чIараб куц?

Дуда лъалищ, гьудул, имамасул черх 
Чан ругъун лъун лъукъун букIарабали?
Чан гьитIинаб лъимер доб АхIулгохIда 
Хварай эбелалда хахарабали?

ЦохIо гьеб памятник Дагъистаналда
ГIеларищ бихьизе бугеб нилъее?
Цо гьеб борхалъиялъ бицунеб гьечIищ
БахIарчилъиялъул магIарулазул?

Йохъ, цо магIарулал гуро рукIарал,
Эркенлъиги напсги цIунун, рагъулел-
ТIолго Кавказалъул халкъазул вацлъи
Лъадарана къоло щуябго соналъ.
«ХIакъикъаталъул» божарав гьудул, гIа дан-

лъи-гIадатлъи цIикIкIарав магIарулав Къур бан-
мухIамад МухIамадовасда гIумруялъул 75 сон 
тIубайги баркулаго, газеталъул коллективалъ 
гьарула гьесие щулияб сахлъи, сахаватаб гIумру, 
пагьму-гьунаралъулъ дагьалги чIахIиял бергьен-
лъаби. Жиндирго 45 сон тIубаялде, ай 30 соналъ 
цебе хъвараб кочIол куплетаздалъун лъугIизе то-
леб буго шагIирасе ва гьесул гьунаралъе сайгъат 
гьабураб гьитIинабго макъала. Жакъа хъвараб 
гIадаб гьеб кочIолъ шагIирас хIисаб кьолеб буго  
гIумруялъул нахъа тарал соназе:

- Кколароан кинго гьадигIанго цIакъ 
Къокъаб жо батилин гIолохъанлъийин,
Къо къалъилалдего, багIарбакъул нур,
НакIкIул пардав бигъун, бахчизабилин…

Санги хIетIе ккуна хIалакунгеян
ХIалуцун гьулчулеб гьаб гIищкъуялда.
Кверал цере ккуна, дагьалъ лъалхъейин
Хъамун унеб бугеб рокьул бартуда…

Гьел дихъ гIенеккичIо, гIедегIун ана,
ГIемер гъоркье вортун, рукьбал рекана.
ЦIидасан тIад рекIун, цIиял тIукъби чIван,
ЧIалгIаде гIакъуба гIумрудуй кьуна… 

ЦIиркъил гIамал кквечIо, 
гIанкIлъун хьвадичIо,

ГIадамазда гьоркьоб кьалуй ургъичIо. 
Гьуинал рагIаби, гIаданлъи цIуни –
Гьеле дир рекIеда букIараб анищ.

Бищун вохулеб жо гьаб дунялалда,
Дий къарзалъе кьураб заманаялда,
Дирго ракI дидаго белъанхъараб къо
КIикъоялда щуго соналъ букIинчIо.

Шамай ХЪАЗАНБИЕВА

КъурбанмухIамад МухIамадов - «ХIакъикъаталъухъ» гьоболлъухъ

ЗахIмат буго Манарша ГIисаевалъул хIакъа-
лъулъ араб заманалда хъвазе. Амма гIумру буго 
гIум ру. Гьеб цо лахIзаталъцин чIезабизе ни-
лъе р къуват гIоларо. Кида букIаниги нилъер хIа-
къалъулъги бицине буго араб заманалда. Гьеди-
наб буго гIумруялъул закон. Гьеб аслияб жо гуро. 
Аслияблъун ккола кин инсан ракьалдаса аравали. 
Кинха арай абадияб рокъое нилъер Манарша!? 
Ана, дица кочIолъ рехсараб гьайбатаб гьурмада 
гьуинаб гьимиги жийго лъалезе тун. ШагIир Ма-
нарша дида лъаралдаса ана гIурабго заман. Чанго 
нухалда щвана гьелъухъе рокъоеги. 

Бокьун буго жакъа шагIир Манаршал гуреб, 
чIужугIадан - магIарулай - Манаршал бицине.

 Чанго нухалда ахIана дица гьей дирго 
цIалдохъабазулгун дандчIваялде. Унго-унго-
ги, гьелда лъалеб букIараб куцха лъималазда 
кIалъазе, гьезулгун хабар бицине. Лъимал да-
гьалъги гIажаиблъана, дица гьей учитель гурин 
абураб мехалда. Бокьулаан лъималазе гьелъ-
ухъ гIенеккизе. Манаршаца гьезие рикIкIунаан 
кучIдул, цIалулаан харбал, маргьаби. Лъималги 
тIамулаан гьебго жо гьабизе. Гьел цоцазде ру-
гьунлъун рукIана. Зама-заманалдасан абулаан 
цIалдохъабаз, гьимулейго гьимулей йикIуней 
шагIир ахIейилан гьоболлъухъ. Ахираб зама-
налда рес ккун букIинчIо ахIизе – гьелъухъе  
кIалъайдал,  бичIчIулаан гьелъие бугеб захIмалъи. 
Хасго дун жидедего семизе лъугьараб мехалда, 
гьез дида ракIалде щвезаюлаан  хIикматаб гьими-
ялъул шагIир, мунги щайила гъой гIадин гьимула-
рей, цинги ццинги нахъе лъутизе бугилан махсара 
гьабулаан гьез дие. Кинха дун гьимилей йикIарай 
цохIо жиндиего хасиятаб Манаршал гьимиялъ. 
Гьедин гьимун гIицIго Манаршахъа бажарулаан. 
ЗахIматаб унтудацин кIвечIо долъул гьурмадаса 
гьеб гьими бачахъизе. Дида гIемер ракIалде щола 
Россиялъул халкъияй артистка Сидрат Мажидо-
валъул рагIаби:

- Я, Аллагь, магIарулаз хIатIал чIанщиналъур 
махI берцинал тIугьдул рижаги, - йилан абуна 
гьелъ цо нухалда Авар театралъул сценаялдаса.

Дицаги абилаан нилъер Манарашаца хIатIал 
чIаралъусан тIирщулеб букIун батизе буго гьи-

миги. Гьеле гьеб гьимиги магIарул руччабазе 
ирсалъе тун, ана Манарша. Гьеб гьимиялъулги 
рукIун ратила цохIо гьелъул бетIергьаналъе хаси-
ятал балъголъабиги. Манаршал гьимиялда гIураб 
гIакъуба бихьана. Гьей чанги гьимана, магIуги 
къулчIулаго. Гьей чанги гьимана, гьеб гьимиялъул 
гIоди нилъеда рагIиларедухъ. Гьей чанги гьимана, 
гьеб гьимиялъул рохалилъ бугебщинаб пашман-
лъи цогидазе загьирлъиларедухъ. Манаршал гьи-
миялъ рагьана дие цIияб дунял. Гьелъ малъана 
дида дидаго тIад бергьенлъи босизе:

- КигIан захIматго дуе бугониги, гьеб къинаби-
зе бажаризе ккола, Аллагьасе реццги гьабулаго. 

- КигIан захIмат бугониги, гьиме гIадамазе. 
Цин гьел нилъер гьурмахъ ралагьула, гьениб гьи-
ми бихьани, гьезиегицин кIудияб бигьалъи кко-
леб батила. 

- Гьими - гьеб ккола инсанасул гIумру берцин 
гьабизелъун живго ТIадегIанас гьелда чIвараб 
мугьру.  Нилъер гьимиялъ сверухълъигицин бер-
цин гьабула.

- Масала, дицаги хIаракат бахъула, кигIан 
захIмат бугониги, пашманлъи-къварилъи бахчизе. 
Унтарай диде гIадамал раккизе рачIараб мехалда-
гицин, дун гьимула гьезие. Амма цохIо дидаго 
гурони лъаларо ва бичIчIуларо гьеб гьимиялъулъ 
бугебщинаб рухIелги ургъелги. Бугониги, гье-
лъулъ буго дир хвасарлъиги. РакIалдеги ккола 
гьеб гьимиялъ батилин гьаб унтигун дун ракьал-
да цIунун йигейилан.  

- Нилъеца кидаго хIаракат бахъизе ккола 
гIадамаздаса нилъерго къварилъи бахчизе, гуро-
ни, нилъехъ ралагьани, гьелги ккезе руго ургъа-
лилъе.

Жеги гIемерал  рукIана Манаршал дарсал. Жин-
дирго дарсазда рекъараб букIана гьелъул гIамалги. 
Цо нухалдаги, Москваялдаса гьей ячIиндал, ана 
гьелде раккизе. Нуж рачIиналда цадахъ жий 
сахлъаниланги абун, Манарша тIаде яхъана ва 
гIурччинлъиялъул цIурачадал гьаризе лъугьана. 
Гьелъухъги ялагьун, яцалъул магIу бачIана, нуж 
рачIинегIан гьалъул букIараб угьи-зигарайиланги 
абун…

Гьединай къуватайлъун, гьайбатаб гьурмада 
гьуинаб гьимиялъул магIарулайлъун хутIила  дие 
Манарша ГIисаева.

Шамай ХЪАЗАНБИЕВА

МагIарулай 

Гьайбатаб гьурмада гьуинаб гьими
ТIогьода релълъараб гьеб дур цIаралда тIад саву кканилан кинан божилей. Кида    кIочон 

телеб, дарман Манарша, гьайбатаб гьурмада гьуинаб гьими. 
Адабияталда дуца тараб цIар  манарша тIегьалда релълъун букIина. Дур рекIел ахIилъун даим 

хутIила  гьайбатаб гьурмада гьуинаб гьими.
Гьеб гьими букIана дуй гIаламатлъун, рокьулги гIищкъулги гIадамаздехун. ГIумруялъул 

магIна гьелъулъ букIана - гьайбатаб гьурмада гьуинаб гьими.
Савуги хIеккина, саналги ина, тIокIалъ рагIиларо Манаршал гьаракь. Амма абадиялъ чIаго 

букIина гьайбатаб гьурмада гьуинаб гьими.
Манарша тIегьалъул хIикматаб сипат – гьеб сураталъухъ дун йиго ялагьун. Дур хабада нур-

лъун рещтIун хутIила гьайбатаб гьурмада гьуинаб гьими.
Дир къисматалдаги руго дур лъалкIал, нилъер гьудуллъидул нугIзаллъун ругел. Рекъон 

букIараб куц хIурулгIиналъул гьайбатаб гьурмада гьуинаб гьими.

ГIисаева Манарша 
хванин рагIидал

Гьочосезул тIалъи, тIугьдуз ва хурдуз,
ТIолеб буго магIу Манарша хванин.
Гьанир лъимерлъудал лъалкIалги танин,
РоцIараб рекIелъан релъи букIанин.

ЦIараб болжал щвейни щакаб жо гурин,
ШагIир къадаралде хехго гьечIищан.
Гьайбатаб гьимигун бицунеб хабар
Хвелалъ рацIцIалъидул цIва унищилан.

Дур пасихIал кучIдул гьоркьор къотIанин,
ТIолалго мугIрузда бана  зигара.
РекIел бацIцIалъиялъ бецIулеб сарин
Сванилан пашманго руго поэтал.

Таманал пикраби, канал мисалал,
Ракьулъейищ арал дуца, Манарша?
Дагъистан, бахIарзал, багьадуразул,
Бицун тIехь хъваларо гьанже шагIиралъ.

БитIун завалалда гIумру букIаго,
Къалъул гIужда щвараб гIажалго кинаб?
Дунялалъул тIубан магIна лъалелде
ТIадюссун инейищ ячIун йикIарай?

РахIманасул хIукму кIвелищ хисизе, -
Сундулъго батила Бичасул хIикмат.
БетIергьан Аллагьас мунагьал чурун,
Алжан насибайлъун гьаюн ятаги!

Аллагьума Амин йа Аллагь!

АсхIабали ХIАСАНОВ 

Арайищ, Манарша…?
Арайищ, Манарша, дурго рокъое,
Унтул гIазабазул гIомоги къулчIун.
Тарабищ дуцаги байтулман дунял,
Тохтурасул дару дандеккечIого.
Арайищ, Манарша, ахираталде,
Хадув инагьдулев щуго вацги тун.
РухI тIолелъулги, дур къаданий чIарай,
Къваридго угьдулей Шамсиятги тун.

ШагIирзабазулги горсвериялда
Дур гвангъараб гьими камурабищха? 
КучIдул хъвалеб махщел, къалмил бегIерлъи
Къаникьейищ араб, анибищ тараб?
Бабал недегьлъи кьун, гIурав дур васас
Сабру хIажаталъуб къо рехугеги.
Къваридго тарал дур пероцоязда
Пайда дуе щолеб рещтIаги хIузур.

ХIеренлъидулъ руцун хъварал асарал
Аяталлъун ккаги ахираталда.
Хирияб росдае тарал саринал
Сирруманлъаги дур абадиялъго.
Аллагь-РахIманасул къотIуда рекъон,
Къоял лъугIараца толелъул дунял.
ТалихIаб ахират рухIалъеги кьун,
ХIалхьуда ятаги мун алжаналда.

Къурбан КIУЛИЗАНОВ

Заманалда кьижулареб, 
къватӀибего бахъунареб ва теле-
фоналде къулун заман инабулеб 
лъимергун кинаб хӀалтӀи гьабизе 
кколебан гьикъана нижеца психо-
логиял гӀелмабазул доктор, Дагъи-
станалъул пачалихъияб педагогияб 
университеталъул психологиялъул 
кафедраялъул заведующий, про-
фессор МухӀамад ТӀалхӀатовасда. 
Гьесулгун гара-чӀвариялдаса бая-
нал кьолел руго гьанир. Психоло-
гасул пикруялда рекъон, лъикӀаб 
гьечӀо цӀакъго кьварараб гӀадлу 
чӀезабиги, ккараб ккелебан абун, 
кинабго бичча-бихъан тейги.

Телефоналде къулун яги цоги жо-
ялде машгъуллъун, сордо борчӀулеб 
бугони, гьеб эбел-инсул гӀадлуялде 
дандечӀей кколаро - гьеб буго «пу-
бертатный» абулеб, ай лъимер-
лъиги тун, гӀолохъанлъиялъул ри-
гьалде инсан вахиналъул хаслъи. 
Гьеб заманалда хиса-баси ккола 
инсанасул тӀолго черхалъул. Гьесул 
гӀадалнахулъ макьил гормон ме-
латонин кватӀун гурони лъугьине 
байбихьуларо. Гьединлъидал къаси 
сагӀат анцӀгоялда гьесда макьуги 
щоларо. Киналго кьижун, кирго чи-
рахъал свинарун ругониги, кьижи-
зе кӀоларо. 

«КӀвахӀаллъи яги дандечӀей гуро 
гьеб. Гьеб буго нейробиология. Лъи-
мадулъ рагъуге. Гьелда абе: «Мун 
дуего бокьараб заманалда кьижа, 
амма метер сагӀат 10-ялда вахъа 
ва бащдаб сагӀаталъниги тира-све-
ризе къватӀиве а», - ян.

АхӀдон, рагъдон, хӀасил 
букӀунаро. ЛъикӀаб буго цӀакъго 
гвангъарал чирахъал къаси свина-
ризе - канлъи мукъсанаб бакӀалда 
мелатонин лъикӀ лъугьуна. 

Цоги: кьижилелде сагӀаталъ цебе 
телефонал - киназулго - бусадаса 
рикӀкӀадегӀан зарядкаялде лъеза-
ре. Мун кьижуларин, лъимадухъа 
бахъун, тамихӀ хӀисабалда гуро 

- хъизамалдаго чӀезабураб низам-
лъун гьабе. 

Къад хӀалтӀи малъе. ТӀубараб 
къоялъ вегухъе вугони, щивниги 
свакаларо. СвакачӀев чиясда макьу-
ги щоларо.

Малъе чорхол хӀалалда ха-
дуб халкквезе. Гьелеха, жакъаги 
макьу гӀечӀо дуеян, бадибчӀвай 
гьабичӀого, кватӀун кьижанин, щиб 
хӀал бугеб дуран хӀеренго кӀалъай. 
Жаваб кьечӀого тезеги бегьула, 
амма жиндир чорхол хӀалалъухъ 
халкквезе ругьунлъула», - ян малъ-
ана М. ТӀалхӀатовас.

Êâàíèë íèçàì

Макьилго гӀадин, каникула-
зул заманалда букӀунаро кванил 
гӀадлуги. Эбел-эмен хӀалтӀуда - 
лъимер рокъоб, жиндие бокьухъе, 
тӀаса бихьизабула кванил иш. Къад 
цингӀаги кӀалдиб жо лъоларо, амма 
сардилъ кӀицӀулги кваналаян ми-
сал бачиндал, психологас гьадин 
бицана: «ЛъикӀаб буго чорхое пай-
даяб квен яги нигӀматал рихьулеб 
бакӀалда тезе. Холодильникалда лъе 
къотӀ-къотӀарал овощалгун пихъ-

ал, белъараб гьан. Халатаб накъит 
гьабичӀого, абе къокъго, масала, 
заманалда кванани, тӀом берцин-
лъулаян. Яги щиб квине бокьилебан 
гьикъе».

Телефоналдаса лъимер тӀезабизе 
бахъулеб хӀаракат гӀададисеблъун 
рикӀкӀана М. ТӀалхӀатовас. Щай-
гурелъул жакъа киназулго гӀумру 
буго телефоналда ва цогидал гад-
жетазда бухьараб. «ГӀолилазда гье-
ниб батула жигараб гӀумру: гьу-
дулзаби, рокьи-кьал, батӀи-батӀиял 
гӀадамазул малъа-хъваял. ГӀемераб 
заман бана телефоналде вуссунинги 
абун, кодоса гьеб бахъуге. Берцинго 
кӀалъай: лъабго сагӀаталъниги экра-
налъухъ балагьунги вукӀанин, берал 
свакачӀищ, рекӀел хӀал хисичӀищан 
гьикъе. Малъе гьоркьоб батӀияб 
жоялдеги вуссаян, дагьаб заманалъ 
тира-сверизе вахъаян. Бегьула лъи-
мералда цадахъ телефоналъул ку-
мекалдалъун ролик бахъизе, масала, 
квен хӀадурулаго, рецепт бицун яги 
гьеб хӀадурулеб къагӀидаялъул видео 
бахъун», - ан бицана гьес. 

Ìèñàë áèõüèçàáå

Малъа-хъваял чӀалгӀун, 
чӀамучӀлъун руго гӀолилазе. Бищун 
лъикӀаб жо - эбел-инсул мисал. Те-
лефон теян ахӀдолев инсуца къоялъ 
гьеб гӀодоб лъолеб гьечӀони, хӀасил 
букӀунаро. Инсуца ва эбелалъ би-
хьизабизе ккола мисал. Дуца тӀехь 
цӀалулеб бихьани, дур лъимадулги 
гъира бала гьеб цӀализе.

«Лъималазе рокьи кье. Гье-

зул гъалатӀалги, малъараб 
гьабунгутӀиги - кинабго хисизабула 
нужер хӀалимлъиялъ, хӀеренлъиялъ. 
Квешлъи гьабулев дун эбел-инсуе 
вокьилищхаян абураб пикру кке-
зе биччаге. КигӀан тӀекълъиялда 
ван вугониги, дие мун вокьула, 
дуца гьабураб квешлъиялъ дир 
ракӀунтизабунигиян бичӀчӀизабизе 
тавакал гӀезе ккола эбел-инсул. 
Гьебмехалда гъира бала малъараб 
гьабизе, гьебмехалда лъимералда 
бичӀчӀула жив лъикӀав лъугьиналъул 
мурадалда тӀалаб гьабулеблъиги. 
Гьебмехалда эбелалда яги инсу-
да ургъел бикьизе буго лъимералъ. 
Гьаб дихъа бажаруларого бугоян, 
жиндие гьанже тамихӀ гьаби-
зе бугоян хӀинкъичӀого,  аскӀобеги 
бачӀине буго», - ян малъа-хъвай 
гьабуна гара-чӀвариялъул ахиралда 
профессорас.

Кавсарат СУЛЕЙМАНОВА

Психологасул малъа-хъваял суал-жаваб

Нилъецаго мисал бихьизабуни…
ТӀаде щвана рии. Школалъул дарсаздаса эркенлъарал лъималазе 

рес щвана хӀухьбахъизе. ГӀемерал лъимал ритӀула школалдаго рагьа-
рал яги батӀиял бакӀазда ругел лагеразде. Амма рокъорго хутӀаралги 
камуларо. Кин унеб гьезул заман? Сунде машгъуллъун рукӀунел 
гьел? Аслияб къагӀидаялда - телефоназде руссун. Рокъоса азбаралде-
цин рахъунарелги рукӀуна. Гьелде тӀадеги лъималаз кӀвар гьабуларо 
кванил низамалъул ва черх лъадариялъул. Гьединаб ахӀвал-хӀалалъ 
рахӀат хвезабула эбел-инсул: бакъул кунчӀиго чӀваларел лъималазе 
«Д» витаминги мукъсанлъулелъулха.

Гьаб суалалъе жаваб кьуна адво­
кат ГIабдула АхIмадовас:

«2026 соналдаса нахъе Дагъи-
станалда лъимал ругел хъизамазе 
кьолел пособиязул цIиял роценал 
чIезарун ругин рагIана. Гьелъул 
мухIканлъи лъазе бокьилаан». 

ДРялъул ЗахIматалъул ва социа-
лияб цебетIеялъул министерствоял-
даса щвараб баяналда рекъон, 2026 
соналъул январалдаса нахъе лъимал 
ругел хъизамазе хIукуматалъ кьолел 
пособиязул роценал руго гьадинал: 

ГIаммаб лъай кьолеб идара-
ялда цIалулеб 7-ялдаса 18 сон 
базегIанасеб ригьалъул лъимадуе 
кьола пособие - 341 гъурущ; 

 щибаб моцIалъ кьолеб пособие:
- янгъизай эбелалъ хьихьулеб лъи-

мадуе - 1023 гъурущ;
- лъимал гIемераб хъизамалъул 

лъималазе - 1023 гъурущ;
щибаб моцIалъ кьолеб пособие:
- алиментал кьеялдаса тIурулел 

яги алиментал рахъизе рес кколарел 
улбузул лъималазе - 682 гъурущ;

- рагъулаб хъулухъалда вугев рагъ-
ухъанас хьихьизе рачарал яги гьесул 
къайимлъиялда ругел лъималазе - 
682 гъурущ;

Дагъистаналда гIумру гьабулел 
лъимал гIемерал язихъал хъизама-
зул тIоцебесеб классалде унел лъи-
малазе цо нухалъ кьолеб гIарцулаб 
выплата - 2 777 гъурущ;

Вакцинаялъул гIайибалдалъун 
захIматго унтун, чи хведал 
хIукуматалъ цо нухалъ кьолеб по-
собие - 30000 гъурущ; 

Мухь кьеялъул кьучIалда гьор-
кьохъеб профессионалияб лъай бо-
сизе цIалулел лъимал гIемерал хъи-
замазул лъималазе, лъай кьеялъул 
программабазда рекъон, щибаб со-
налъ кьола мухьалъул цо бутIаялъул 
рецIел:

- щуго ва цIикIкIун лъимер 
бугел хъизамазул лъималазе - 
цIализариялъул багьаялъул 30 про-
цент;

- щугоялдаса дагьаб лъимер 
бугел хъизамазул лъималазе - 
цIализариялъул багьаялъул 20 про-
цент;

щибаб моцIалъ хъизамазе кьо-
леб гIарац:

- щуабилеб ва щибаб хадусеб лъи-
мер гьабидал - 20000 гъурущ;

- цого заманалда кIиго лъимер гьа-
бидал - 20000 гъурущ;

- лъабго ва цIикIкIун лъимер ца-
дахъ гьабидал - 100000 гъурущ;

- анцIабилеб ва щибаб хадусеб 
лъимер гьабидал - 300000 гъурущ;

Язихъаб, лъимал гIемераб хъи-
замалъе чIобого кьола микроавто-
бус, гIумру гьабиялъул захIматаб 
хIалалда бугеб, бищун кIудияб 
лъимералъ 23-ялдаса цIикIкIун сон 
бачIеб, 2022 соналъул январалдаса 
нахъе анцIабилеб ва щибаб хадусеб 
лъимер гьабидал яги хьихьизе лъи-
мер бачиндал. 

Гьанибго ракIалде щвезабила, 
2026 соналъул январалдаса нахъе 
Дагъистаналда гIумру гьабиялъе би-
щун гIодобегIанасеб гIарцул къадар 
ккола: 

- цо чиясе - 17234 гъурущ;
- хIалтIун бажарулев чиясе - 18785 

гъурущ;
- пенсионерасе - 14821 гъурущ;
- лъимералъе - 16717 гъурущ.

Нури НУРИЕВ

БатIи-батIиял улкабазул, хал-
къазул ракьаздасан букIана дагъи-
станиязул нух хирияв Аварагасул 
ватIаналде. ХIажизаби Дагъиста-
налде руссунаан, тIадаб, паризаяб 
налъи тIубан гурелги, гIумруялъул 
рухIиябги материалиябги рахъалъ 
хIалбихьараллъунги. ЦIар рагIарал 
исламалъул культуриял ва гIелмиял 
центраздаса – Истамбулалдаса, Багъ-
дадалдаса, Къагьиралдаса, Шамал-
даса, Мисриялдаса, ХIижазалдаса, 
Ираналдаса ва гьел гурел цогидалги 
бакIаздаса гьез ватIаналде рачIунаан 
гIелму-лъайги, бакъбаккуда, бусур-
бан ракьалда машгьурал авторазул 
диниябгун дунявияб адабиятги, 
квералъ хъварал тIахьалги, мате-
риалиябгун рухIияб культураялъул 
элементалги цогидабги. ХIажизабаз 

бачIараб гIарабазулгун бусурбаба-
зул бечедаб культураялъ, мадания-
талъул асараз бечед гьарулаан Дагъ-
истаналъул халкъазул гIумруялъул 
батIи-батIиял рахъал, тIоцебесеб 
иргаялда гIелму-лъайги гIумруялъул 
хIалбихьиги.

ХIежалде унагоги рачIунагоги 
дагъистаниязда рихьулаан ба тIи-
ял, улкаби, ракьал, лъай-хъвай 
кколаан гьезул культурагун, ру-
кIа-рахъингун, гIадамалгун, гIалим-
забигун, диниял церехъабигун. Гьеб 
кинабгоялъ кIудияб асар гьабу-
лаан гьезиеги, гьезул гIакълу-пик-
руялъеги, рухIияб культураялъеги.

КIудияб къимат, къадру, хIур-
мат букIана ватIаналда, росу-жама-
гIаталда жаниб, гIелмияб агьлуялда 
гьоркьоб хIажичиясул. ХIажизабаз 
нахъе тараб бечедаб ирсалда гьор-
кьоб батIаго къиматаблъун бихьула 
гьезул мемуарияб ирс, ай, тIахьазда, 

квералъ хъварал асаразда цадахъ гье-
зул ракIалдещвеял, сапаралде рахъа-
ралдаса нахъе тIадруссун рачIинегIан 
гьез нухда гьарурал хъвай-хъвагIаял. 
Гьез цIунун тун руго нилъее батIи-
батIиял гIасрабазда хIежалъул нух-
да жидеда бихьа-таралъул, хIехьезе 
ккаралъул, лъугьа-бахъиналъул, 
батIи-батIиял улкабазул, ракьазул 
халкъазул рукIа-рахъиналъул, куль-
тураялъул, социалиябгун экономи-
кияб гIумруялъул хIакъалъулъ къи-
матал баяналги хIужабиги.  

Бечедаб, гIажаибго хIикматаб 
буго Дагъистаналъул хIажалъул 
тарих, гьанжелъизегIан жиндир 
хIакъалъулъ лъицаниги я хъвачIеб, 
я гIелмияб къимат кьечIеб. Амма 
гIумруялъ даим бичIчIизабулеб 
букIана гьеб кIудияб, кIвар бугеб 

тема кида-къадниги къалмиде боси-
зе кколеб букIин. Гьелдаго цадахъ 
бичIчIулебги букIана, гьеб цIакъ 
кIвар бугеб тема рагьизе, гьелъие 
гIелмияб къимат кьезе щивасухъа 
бажарулареблъи. МагIарулазул аби 
буго, щибаб ишалъе жиндир заман 
букIунебила, щибаб жоялъе жин-
дир агьлу букIунебила. КъваригIун 
вукIана дунялги лъалев, гъвари-
даб гуманитарияб гIелмуги бугев, 
хIажалъул тарихги, гьелъул хаслъи-
ги, хасиятги бичIчIулев пагьмуяв 
рагIул устар. 

Ахир-къадги, гьединав рагIул 
устар ватана Дагъистаналъул хал-
къияв шагIир, машгьурав хъвада-
рухъан, гIалимчи, анцIила микьго 
соналъ Россиялъул ХIеж-миссиялъе 
нухмалъи гьабурав Гъоркьа Бакъ-
лъухъа МухIамад ХIамзаев. Кинаб-
го рахъалъ хIисаб гьабураб мехал-
да, бачIунеб буго пикру, гьесухъа 

гурони бажаризе букIинчIин гьеб 
кIудияб хIурматияб вазипа жинда-
го тIадеги босун, профессионалияб 
даражаялда тIубазе. Гьелъие гьесул 
букIана кинабго хIажатаб: Аллагьас 
кьураб гьунарги, лъайги, таваккал-
ги, бегIераб къаламги, гIумруялъул 
хIалбихьиги, моралиябгун материа-
лияб ресги. 

Дагъистаналъул пачалихъияб уни-
верситет лъугIизабурав МухIамадие 
щвана лъикIаб филологияб лъай, 
Москваялда МИДалъул Диплома-
тияб академиялъул диплом босарав 
гьесул вахъана бажари бугев ди-
пломатги политикги. 2013 соналда 
МухIамадица цIунана XVIII-ХIХ 
гIасрабазул магIарул рухIияб ада-
бияталъул темаялдасан филологиял 
гIелмабазул кандидатасул диссер-
тация. Рехсарал цIалул идарабазда 
МухIамадие щвараб теориялъулгун 
практикияб лъай хадубккун камил-
лъана гьев ГIиракъалда хIалтIараб 
мехалдаги хадусел соназда Росси-
ялъул ХIеж-миссиялъе нухмалъуле-
сул бакIалдаги. Гьелъул хIасилалда 
МухIамадида лъикI лъана гIараб ду-
нял, гIараб мацI, гьев щвана гIемерал 
гIараб ва бусурбан улкабазде, лъаза-
буна гьезул тарих, адабият, культу-
ра, гIумру, гIадамазул гIамал-хасият. 

Гьелдаго цадахъ гьесул лъай-хъвай 
ккана Россиялъулги къватIисел ул-
кабазулги политикалгун жамгIиял 
хIаракатчагIазулгун, дандчIвана па-
чалихъиял бутIрулгун, гIахьаллъана 
гIемерал официалиял дандчIваязда, 
гIелмиял конференциязда, жамгIиял 
тадбиразда. Цо мисал: батIи-батIиял 
делегацияздаги къокъабаздаги ца-
дахъ МухIамад чанго нухалда данд-
чIвана СагIуди ГIарабустаналъул 
къиралгунги хIежалъул ишал 
тIуралев министргунги. Гьеб ки-
набгоялъ бечед гьабуна гьесул ана-
литикияб пикруги дипломатияб 
хIалбихьиги, гIатIилъана дунялалде 
бугеб бербалагьи. 

Гьединлъидал магIна бугеблъун 
бихьулеб буго, батIияв чи гурев, 
МухIамад ХIамзаев вукIин дагьаб 
цебегIан Москваялда бахъараб 
«Дагъистаналъул хIежалъул азар-
сонилаб тарих» абураб гьайбатаб 
тIехьалъул автор. Гьанибго аби-
зе ккола гьеб тIехь хъвалелде цебе 
МухIамадил кьалмикьа къватIибе 
бачIанин гьебго тайпаялъул цоги-
даб машгьураб асарги – «Россиялъул 
бусурбабазул хIежалъул тарих» (М.: 
Тарих, 2024).

ТIехь хъвалаго, жиндир гIум-
ру ялъулги гIелмуялъулги хIал би-
хьиялда мугъги чIван, МухIамадица 
пайда босун буго бечедаб архивияб 
материалалдасаги, гIелмияб ада-
бияталдасаги, хIажизабазул кагъ-
таздасаги суратаздасаги ва ц. Гьеб 
материал, баянал, хIужаби ра-
кIарулаго, МухIамад хIалтIана 
Да  гъис таналъул, Москваялъул, 
Санкт-Петербургалъул ва гье-
дин  го къватIисел пачалихъа-
зул - Азербайжаналъул, Гуржия-
лъул, ГIиракъалъул, СагIуди 
ГIа  ра  бустаналъул, Сириялъул, Мис-
риялъул архиваздаги. Гьес зияратал 
гьаруна Дагъистаналъул гIемерал 
росабазде, гьенир ругел хасал биб-
лиотекабаздеги жидер кодоб хIадур 
гьабулеб бугеб тIохьое къваригIараб 
документ бугел гIадамазухъеги. 
Жиндир сахлъиялъухъ, холеб бу-
геб заманалъухъ, гIарцухъ ва цоги-
далъухъ – сундухъго валагьичIого, 
хIаракат гьабуна МухIамадица тIаде 
босараб кIудияб масъала тIубазе – 
тIехь цIалдолезухъе щвезабизе. Ва, 
БетIергьан Аллагьасул кумекал-
далъун, гьев гьелдеги щвана – жакъа 
нилъер кодоб буго гьев, кинабго 
рахъалъ гьунар тIокIав инсанас, 
муъминчияс хъвараб кIудияб, цебе-
ккун Россиялъул ракьалда киданиги 
букIинчIеб асар - ХI гIасруялдаса 
бай бихьун, жакъасеб къоялде 
щвезегIан Дагъистаналъул халкъа-
зул хIежалъул азарсонилаб тарихалъ-
ул хIакъалъулъ баянал рукIалиде 
ккезабураб къиматаб тIехь!

Жакъа Россиялда жаниб Дагъи-
стан ккола бищунго гIемераб бусур-
бан халкъалъ гIумру гьабулеб  реги-
оназул цояб. Аза-азар чи уна нилъер 
гьаниса санайил хIежалде.  «Дагъи-
станиязул хIежалъул азарсонилаб та-
рих» абураб МухIамад ХIамзаевасул 
тIехь басмаялда бахъи лъугьана 
Дагъистаналъул халкъазул тарихал-
да, культураялда ва гIумруялда жа-
ниб кIудияб ва къадруяб хIужалъун. 

ТIехь пай даяб буго хIеж 
гIуцIиялъеги, гьел де  маш-
гъуллъаразеги, гIа лим з аби -
тарихчагIазеги, гуманитари ял гIел-
мабазул махщелчагIазеги, гIа датиял 
цIалдолезеги.

АхIмад МУРТАЗАГIАЛИЕВ

Хирияб хIежалъул азарсонилаб тарих

цIияБ ТIехь

Исламалъул щуго рукнуялъул цояб ккола хIеж. Бусурбан дин боса-
ралдаса нахъе дагъистаниязул гIумруялда жаниб гьелъ ккола кIудияб 
ва кIвар бугеб бакI. ЦIакъ цудунго ине байбихьана Дагъистаналдаса 
гIадамал хирияб ракьалде гьеб тIадаб, паризаяб налъи тIубазе гIоло. 
Цересел гIасрабазда хIежалде ин, гьеб борхи букIинчIо бигьаяб суал-
лъун. Дагъистанияз санаца данде гьабулаан жидерго мискинаб, мукъ-
санаб магIишат, бакIарулаан нухда хвезабизе гIарац ва цогидабги 
хIажатабщинаб. МоцIаз халатбахъулаан Дагъистаналдаса Макка-Ма-
динаялде хIажизабазул сапар. ГIемераб къо бихьулаан, захIмалъи, ба-
лагьал, къварилъаби, рескъотIи дандчIвалаан гьезда гьеб нухда. Цо-
цоязе, Аллагьасул къадаралде щун, гьеб сапар букIунаан ахираблъун. 

Дуца гIадамазе гьурщарабщинаб
Гьими жавгьаралъул цIадлъун тIинкIани,
ЦIал-цIалккун ясаца горбода разе,
Гвангъарал маржанал чанги гIелаан…
Гьадин хъвана Дагъистаналъул халкъияв хъва-

дарухъан Муса МухIамадовас МахIмудил хIа къа-
лъулъ. Мусаго гIадин, МахIмуд гьавуралдасаги 
исана сверана гIасру. 

Россиялъул ва Дагъистаналъул халкъияв ар-
тист, Россиялъул ва Дагъистаналъул мустахIикъав 
артист, шагIир, Дагъистаналъул Хъвадарухъаба-
зул союзалъул член, магIарул театралияб искус-
ствоялда гвангъараб даимаб цIва - гьадинал руго 
МахIмуд ГIабдулхаликъовасул пагьму-гьунаралъ-
ул нухалги, сухъмахъалги, тIогьалги. Жеги-жеги 
бицуна МахIмудилги Авар театралда гьес хIарал 
ролазулги магIарулаз, чIахIияб гIелалъ. Лъалаан 
гьев дир гIелалдаги. Гьев кколаан дир эбелалъ-
ул гIагарав чиги. Гьелдаса дун цIакъ чIухIулаан. 
Гьеб бахчизеги бажарулароан дихъа. Росулъе 
Авар театр бачIине бугин рагIидалги, дир роха-
лие гIурхъи букIунароан. МахIмудги, ПатIимат 
Хизроеваги, Зугьра ГIабдулхаликъоваги рокъоре 
рачIиндалги (нижер мина росдал клубалда аскIоб 
букIана), тIадеялъул гьел рачIинегIанги гIолаан 
дие бицине. Цоги ракIалда буго, магIарухъе Авар 
театр бачIунеб бугилан рагIидалги, бищун цебе 
цIехолаан МахIмудги ХIусенги гьечIодайилан 
абун. Цоги бицуна магIарулаз, дидаса цересел 
гIелаз, театр бачIине бугин рагIидал, Муса ГIа ба-
совги цIехолаанила. Амма гьеб заман дида лъа-
ларо, гьитIинай йикIун ятиларищха. МахIмуд 
ма гIарулазе хутIана аваразул Насрудинлъун. 
Гьел даса кIудияб талихI щибха букIинеб артиста-
се - гIагараб миллаталъ чIвалеб хъатги ва урхъун 
жиндихъ ралагьун чIарал магIарулалги…

Àâàðàçóë Íàñðóäèí

МахIмуд ГIабдулхаликъов,
ГIагарав чи, дир гьудул,
Дагъистаналъул артист,
Аваразул Насрудин…

Расул ХIАМЗАТОВ 

Щиб жо кколеб актерасе гIумру? Гьеб кко-
ла пашманалги рохаралги, талихIалги талихIал 
гу релги лахIзаталги цолъун лъугьараб квацIи. 
ЛахI затал ва гIумру. РукIана гьел МахIмудилги. 
Макъала хъвалалде, дица цIалана ХIусен Ка-
зиевас, ХIайбула ГIабдулгъапуровас ва жинца-
го МахIмудица «Дир театр» абураб тIехьалда 
хъвараб. МахIмудилги гьес сценаялда хIараб 
нусгоялдаса цIикIкIун ролалъулги хIакъалъулъ 

гIемер хъвана газетал-журналазда, буго гье-
сул хIакъалъулъ хъвараб социалиял гьиназда-
ги. Ва, цого жо такрар гьабичIого, бокьун буго 
магIарулазе хирияв артистасул хIакъалъулъ гье-
сул пишацоязул ракIалдещвеяздаса цо-цо лахI за-
тал хъвазе. Гьеб мурадгун дун щвана Россиялъул 
мустахIикъав артист ХIусен Казиевасухъе. 

- Дица «Канлъул чIоразда гъоркь» абураб дирго 
тIехьалдаги хъван буго МахIмудил хIакъалъулъ. 
Бугониги, мунги ячIун йигелъул, гьелда хъвачIел 
цо-цо кепал лъугьа-бахъинал рицина дица, - йилан 
байбихьана ХIусеница хабар. - ТIоцебесеб ирга-
ялда, бицине бокьун буго магIарулав МахIмудил 
хIакъалъулъ.

Гьесда цIакъго лъикI лъалаан магIарул мацI. 
Щайгурелъул гьеб мацIалда рагIун рукIун гьес-
да эбелалъул кинидахъ кучIдулги. Гьеб мацI 
аслияб букIана гьесул гIагараб гъанситохъги, 
Хунзахъ районалъул гьитIинабго Гъоркьколо ро-
сулъ. Гьесул пасихIлъиялъ пана гьарун рукIунаан 
ниж, актерал. МахIмудидаса хадув гьесул гIадаб 
пасихIаб мацIалъул актер Авар театралъул сцена-
ялде вахинчIин абунигицин мекъиги букIинаро. 
Гьедин мацI лъаялъ бажарулаан гьесухъа бокьа-
раб рольги хIан. МахIмуд нилъее хутIана аваразул 
Насрудинлъун. «Мала Насрудин» пьесаги гьес 
жинцаго хъвараб букIана. МахIмуд магIарулазда 
лъалаан кепал ролал хIалев артистлъун. Амма гье-
сухъа бажарана В. И. Ленинилги, ХъахIабросулъа 
МахIмудилги, Уллубий Буйнакскиясулги, хIатта 
Шекспирил «Отеллоялда» Яголги ролал хIазе. 

Масала, МахIмудил роль хIалелде цеве, 
гьев чанго нухалда пьесаялъул автор ГIабасил 
МахIамадгун цадахъ щвана ХъахIабросулъе, 
жиндирго героясул хIакъалъулъ цIех-рех гьаби-
зе, гьесул хIакъалъулъ цIиял баянал рагIизе. В. И. 
Ленинил роль хIалалде, гьев щвана Москваялде, 
Кремлялде. Дагъистанияз гьесие кьурал сайгъа-
талги рихьанин столалда тIад лъун, гьез жиндие 
гьабураб асариланги бицунаан гьес. МахIмудица 
Ленинил роль хIалелъул, Москваялдаса вачIунаан 
гьев къачIазе гример. Гьебги гьабун, гьебго къо-
ялъ тIадвуссунги унаан. Гьединаб букIана доб ме-
халда пачалихъалъулги хIукуматалъулги театра-
лияб искусствоялде барбалагьиги. 

Чан нухалда роль хIаниги, гьебгощинаб ну-
халда тIаде щолаан Москваялдаса гример. Щиб 
роль тIадкъаниги, тIадегIанаб даражаялда хIалаан 
МахIмудица гьеб. Жинцаго пьесаби хъвазе-
ги цогидаз хъварал къачIазеги кIудияб мах-
щелги букIана МахIмудил. Амма магIарулазе 
гIагаравлъун хутIана кепал ролал хIалев МахIмуд 
– аваразул Насрудин. 

БакI ккун букIаго, бицине бокьун буго 
МахIмудил ккараб цо кепаб лъугьа-бахъинги:

- Цо нухалда магIарухъе щвана Авар театр 
Шекспирил «Отелло» спектакльгун. Гьениб 

МахIмудица хIалаан рокьукъав мацIихъан Ягол 
роль. ЛъугIана спектакль. Ниж гьеб росулъа чияс, 
рикь-рикьичIого, киналго цадахъ рокъоре рачу-
нел рукIана. Амма МахIмуд цадахъ вилълъине 
лъугьиндал, гьоболас гьев тункана нахъегIан, мун 
гIадинав хIалихьат жинца рокъове вачунариланги 
абун. Цинги релъиларищха киналго. ГIемер къо-
бихьана нижеда гьев чиясда гьеб гIицIго роль бу-
гилан бичIчIизабизе. 

Гьединабго лъугьа-бахъин ккун букIана МухIа-
мадрасул Багъдуловасулги:

- Цо пуланаб магIарул росулъе щвана ниж. Гье-
ниб спектаклялда МухIамадрасулица хIалаан хи-
янатчиясул роль. Инсул гьоболас гьевги рокъове 
вачунев вукIинчIо, гьединав гьобол вукIинчIила 
жиндир, цIакъ лъикIав чи вукIанила. Гьединав 
лъикIав чиясул гьединав квешав вас вихьизеги 
хIажат гьечIила жиндиейилан абун. 

Гьеб киналъулго магIна ккола доб заманалда 
гIадамаз сценаялда бихьизабулебги гIумруялда 
унго-унголъун лъугьунеб гIадин къабул гьабу-
леб букIин. Гьелъие цоги гIиллаги букIана - ак-
тераз ролал ракIунтун хIалел рукIинги. Гьединаб 
букIана доб заман - театралдеги, актераздеги, гьез 
хIалел ролаздеги бербалагьи тIубанго батIияб 
букIана. Гьеб рахъалъ талихIал чагIи рукIана ниж, 
доб советияб заманалъул актерал. Ва ахиралдаги 
цо гьадинаб хабарги бицине бокьун буго:

- МахIмудицаго гIадин, цоги актерасги хIалаан 
«Балъгояб рокьи» абураб спектаклялда аслияв 
героясул роль. СагIатгун бащдалъ бугеб спек-
такль гьес роль хIалеб мехалда 45 минуталде 
лъугIулаан. Бицанаха МахIмудида бугеб ахIвал-
хIал. Гьес абуна махIги ургъел ккогейила, жинца 
рекъезабизе бугила. МахIмудица роль хIалелъул, 
гьеб спектакль халатбахъана кIиго сагIаталъ. 
Цо-цояз гьесие бадирчIваялги гьарулаан, спек-
таклялда гьечIеб калам тIаде жубанилан. Гьесги 
гIодове виччан жаваб кьолаан, спектакль дагьаб-
ги лъикIаб, гIадамазе бокьулеблъун лъугьине 
къваригIун батани, жиндие квалквалал гьаругей-
илан. ТIадежураялги цIакъго мухIканго гьаризе 
лъалаан гьесда, гьезги батIияб дангъва кьолаан. 
Цо-цо мехалда актерал хутIулаан гьесие кинаб 
жаваб кьелебали лъаларого, рихха-хочун. Амма 
ПатIимат Хизроевалъ гьесул цо предложениялде 
данде, йихха-хочичIого, кIиго-лъабго предложе-
ниеги абулаан, - илан бицана ХIусеница. 

Нилъеда лъала МахIмудил махщел букIана 
кучIдул хъвазеги хъварал пасихIго рикIкIинеги. 
Гьединго гьес магIарулазе рикIкIана ЦIадаса 
ХIамзатилги ХIамзатил Расулилги кучIдулги. 
Ва ахиралдаги кьолеб буго МахIмудица хъвараб 
«Хунздерил тIалъи» абураб кечIги:

- НекIо ханзабазул тахшагьарилан
Хунзахъ тIалъиялда лъун батана цIар.
ЦIодорал бахIарзал жанир рахъараб
Хъала гьеб букIанин букIуна бицен.
БукIунги батила, бихьунги лъала
Лъийго рокьи кьечIеб кьварараб дир халкъ.
Дуда хъат базеян хъачагъ вачIани,
Хъатил зарги гьабун, зурула дуца.
Дуй рахIат теларин талавар щвани,
Терет гIадаб цIадулъ вухIула дуца.
ХIалихьатав ягъзин гьоркьове ккани,
Килщиде михъ кьурун, къотIула бетIер.
КъвакIараб наслудал умумузул тIабгI,
ТIабигIатго буго дур бихьинчияб.
Дур ХIажимурадил бахIарчилъидул
Бицун хIалкIвеларо – хIалчIахъаял хунз.
Хвалил квачIикье ккун, бетIер къотIидал,
Къаркъала букIана досул багъулеб. 
Шамил имамасул рагъул цевехъан
Ахъбердиласул цIар цIалана халкъалъ.
Хунзахъ Дайтилазул рагъул шавкаталъ
Щущазе гьавичIищ гьагав Надиршагь.
Жидерго ракьалде рокьи бугони,
Ракьул гIерекъалъцин кьола баркала.
Кьолбода жанив вас лъикIав вижани, 
ЖамагIаталъ гьесий гьарула талихI.
Дун вохарав вуго Хунзахъ тIалъидал
ГьитIинабго росдал вас ватиялда.
ЧIухIаравги вуго дур халкъалдаса,
Хвараз нахъе тараб тарихалдаса.

Шамай ХЪАЗАНБИЕВА

ЛахIзатал ва гIумру
МахIмуд ГIабдулхаликъов гьавуралдаса – 100 сон

МахIмуд ГIабдулхаликъов

М. ГIабдулхаликъов - В. И. Ленинил ролалда

Жакъа гIемерисезул минаби руго 
рорхатал чалияз сверун къарал, 
бакIал маххул кавабаз рахчарал. Гье-
динлъидал мадугьалзаби кинал чагIи 
кколелали лъазе цIакъ захIмалъула. 
Масала, цо гьалмагъас абуна, жидер 
гIемертIалаяб минаялъул цо площад-
каялда гIумру гьабун бугила лъабго 
хъизам, киса-щал гьел кколелали 
жинда лъаларила, жидер букIунила, 
«здрасьте-досвиданиеялдалъун» 
лъугIулеб гьоркьоблъи. 

Бачина диргоги мисал. МахIач хъа-
лаялда нижер мадугьалихъ буго ун-
къо хъизам. Чай гьекъезе, хабаралъ-
еян гьоболлъухъ ахIани, рачIунаро, 
жидецагоги ахIуларо. Гьединаб гуро-
ни гьоркьоблъи гьечIел чагIазухъе, 
къваригIани кумек гьарун, кин инел?

Киса-кибего тIибитIараб гьеб 
«унти» квеш бихьун батила гIа-
датияв парижалъулас ургъараб Хал-
къалда гьоркьосеб мадугьалзабазул 
къо. Байрам хIисабалда, гьеб къо 
кIодо гьабула Европаялъул улка-
базда, Турциялда, Австралиялда, 
Ин диялда, ЦIияб Зеландиялда ва 
Россиялда. Гьев лъикIав чиясул 
мурад букIана гIадамазда лъикIал 
мадугьалзабилъун рукIине малъи. 
Гьеб байрам тIобитIиялъул мурад 
ккола мадугьалзабазул гьоркьоб-
лъи лъикIлъизаби, гьел цолъиза-
ри ва гьезда гьоркьоб гьудуллъи 
букIинаби. 

Аби буго, «рикIкIада вугев вацас-
даса аскIов вугев мадугьал лъикIин» 
абураб. Нилъеда гьел рагIабазул 
гъварилъи бичIчIула, захIматаб 
ахIвал-хIалалде ккедал. 

ВачIунев чи вихьизе видеокаме-
раги лъун, нуцIида «глазокги» бан, 
бункералъур гIадин руго жакъа ша-
гьаразда гIемерисел хъизамал. Гьел 
хIинкъула, вачIарав чияс жиндирго 
масъалабазул бицун, санагIат хвеза-
биялдаса. 

 ТалихIалъ, магIарухъ жеги хутIун 
руго мадугьаллъиги бокьулел, гье-
зие кумекалъе рахъинеги хIадурал 
гIадамал. Гьелъие нугIлъун букIине 
цо лъугьа-бахъиналъул бицина. 

Волгоградалде щварал ниж ана 
гIемерал соназ ГIурада росдал шко-
лалда учительницалъун хIалтIарай 
гIурусай, Дагьазул ГIарипил лъа-
ди Зоя Николаевналъухъе гьобол-
лъухъ. Рос хведал гьей, лъималаз 
течIого, жидедаго аскIое Сталин-
градалде ячана. Ниж рачIиндал, гье-
лъул букIараб рохелалъулги гьелъ 
гьабураб хIурматалъулги бицун 
лъугIиларо. 

- Вай, дица гьабураб гIантаб жо, 
гьание гочин, гьаниб гурони лъачIо 
дида нилъер гIадамазул къимат. 
ГIурусазул садакъа букIунаро, жал 
мискинчагIи гурилан, кьураб жоги 
босуларо. Баркаман нилъер бакI, 
хIалчIахъаги гьидерил чагIазул. Щиб 
къваригIаниги, мадугьалихъе лъи-
мер битIулаан яги, къватIиеги яккун, 
цее ккарай мадугьалалде ахIулаан. 
Гьеб параялъ гьей жийго ячIунаан, 
дие камураб жоги босун. Гьаниб лъа-
на дида нилъер гIадамазул ракIазул 
гIатIилъиги дора рукIарал маду-
гьалзабазул лъикIлъиги, - ян бицана 
гьелъ. 

Дагъистаналда мадугьаллъиялъул 
гIадат ккола нилъер халкъазул куль-

тураялъул кIвар цIикIкIараб бутIа. 
Гьелъ нилъ ахIула цоцазе кумек ва 
адаб гьабиялде, гьединго цоцазулъ 
бухьен щула гьабиялде. 

Мадугьалихъ гьуинго рукIин щу-
лаго бухьараб буго гьобол-гьудул во-
кьиялда. 

Гьеб гIадаталъул аслиял загьир-
лъаби ккола: 

1. Салам ва бухьен. Мадугьалгун 
дандчIвайдал, гIадат буго салам кьо-
леб, гьесул хIал-хIукму цIехолеб ва 
кумекалъе хIадур вугин абулеб. 

2. ЗахIматаб ахIвал-хIалалде кке-
дал кверчIвай. 

 Мадугьаласда кверчIвала гьев ун-
тидал, гьесухъе гьалбал рачIиндал, 
гьев балагьалде ккедал ва гьесул 
бер тин-туй бугеб мехалда. 

3. Мадугьаласул чIара-хьараб 
гIум ру-магIишат букIиналъул ур-
гъел.

МагIарул гIадатаз тIалаб гьабула 
ма дугьаласул гIумру-яшавалде бер-
балагьи ва гьесие кумек гьаби. 

ËúèêIàâ ìàäóãüàëàñóë 
õIàêúàëúóëú áèöåí 

ВукIанила кIиго мадугьал. Цояв 
вукIанила лъикIав ва гIадилав, гье-
сул хъизамалда, хIалтIуда, рокъоб 
ва ахикь кинабго лъикI букIанила. 
КIиабилев вукIанила ракIчIегIерав 
ва хIалхъубав, гьелдалъун гьесда ду-
нял данде билълъунеб букIинчIила: 
мина жагъаллъун букIанила, хъар-
хъал тун батIияб жо ахикь бижула-
роанила. 

ЖахIда-хIусудалъ гъанкъулев ма-
дугьалас хIалбихьулеб букIанила 
лъикIав мадугьаласе зарал гьабизе: 
гьесул ахикье кьищни рехулаани-
ла, гьесул минаялде унеб лъим къа-
лаанила. Цо нухалъ гьес лъикIав 
мадугьаласул кавуялда цебе лъу-
нила хъублъиялъ цIураб ведро, 
нуцIида кIутIанила ва хехго гьениса 
тIуранила. Гьеб нахъегIанлъиялде 
балагьичIого, лъикIав мадугьалас 
чури гIодобе тIунила, цIвакизабун, 
ведро бацIцIанила, чIахIияб, бер-
цинаб ва барщараб гIечуца гьебги 
цIезабун, мадугьаласухъе анила. 
ХIалхъубав мадугьалас нуцIа рагьи-
дал, гьес пихъица цIураб ведро гье-
сухъе бегьанила ва абунила: «Щи-
вас жиндир бугеб бечелъи бикьулеб 
гIадат буго», - ян абун. 

Áàëàãüàíèù, 
áèõüàíèù?

АскIор ругел минабахъ гIумру 
гьабулеб букIана кIиго хъизамалъ. 
Цоялда кидаго букIунаан лъугIиго 
гьечIеб дагIба, кIиабилелда - 
сихIкъотIи ва цоцазул адаб. Цо ну-
халъ, мадугьалзабазул хъизамалда 
бугеб талихIалда хIалхъублъарай 
лъадиялъ росасда абула: «Мадугьал-
забахъе а, балагье, гьениб кидаго 
лъикI букIиналъе гьез щиб гьабулеб 
бугебали», - ян. Рос ана, вахчана, 
халккуна. Бихьула, чIужугIаданалъ 
рукъалъул чIабар чурулеб, сунца-
ялиго гьелъул ракIбуссинабуна ва 
гьей богорокъое екерана. Гьеб ме-
халда гьелъул рос вачIана рокъове. 

Гьесда ведро халлъичIо, бох бан, 
гьеб бегана ва лъим гIодобе ана. 
Гьеб бихьарай лъади нечон лъугьана 
ва гьелъ абуна: «ТIаса лъугьа, хири-
яв, дун гIайибияй йиго», - ян. «Гуро, 
мун лъугьа дида тIаса, дун гIайибияв 
вуго», - ян кIалъанила рос. 

Гьеб кинабго бихьарав мадугьал 
рокъове тIадвуссиндал, лъадуца 
гьикъула: 

- Балагьанищ, бихьанищ? 
- Балагьана, бихьана!
- Щибха?
- Кинабго бичIчIана! Нилъер гьа-

нир киналго ритIарал, дозул дора - 
киналго гIайибиял руго, - ян. 

ÍåêIñèÿá áèöåí

Цо пуланаб магIарул росулъ гIумру 
гьабун вукIанила херав чи. Цо ну-
халъ, гьес мина бичулеб букIин лъан, 
шагьаралдаса гIадамал рачIанила ва 
абунила мина жидее бичеян. Херас 
абунила цIакъго цIикIкIараб багьа. 

- Гьаб басрияб минаялъухъ гьебго-
щинаб мухь кин абулеб? - ан абуни-
ла мина босизе бокьараз. 

- Дида лъала. ХутIараб дица гьа-
рулеб буго дир мадугьалзабазухъ. 
Гьеб багьаги цIакъ дагьаб буго. Гьа-
динаб мадугьаллъи цIакъго багьаяб 
букIуна, - ян хабар къокъ гьабунила 
херас.

ХIисаб гьабидал, нилъ кинал-
го ккола мадугьалзаби: рукъалъул, 
къватIалъул, росдал, районалъул ва 
улкаялъул. Аслияб жо ккола, кIудияб 
ва талихIаб хъизамалдаго гIадин, 
чIезе течIого, гIумру-магIишат гьа-
биялъе мадугьалзабазда гьоркьоб 
лъикIаб гьоркьоблъи цIуни. 

Дагъистаналда миллатазда гьор-
кьоб кидаго букIана лъикIал маду-
гьалзабазул гIадаб гьоркьоблъи. 

Исламалъ малъулеб буго, маду-
гьалзабазе лъикIлъи гьабеян, рохел-
ги къварилъиги гьезулгун гIахьал 
гьабеян, гIиси-бикъинал гъалатIал 
тIаса лъугьун теян. Чи хведал, гьесул 
хIисаб-суал гьабулаго, тIоцебе Ал-
лагьас жиндирго лагъасда гьикъу-
лебила мадугьалихъ кин вукIаравин 
абун. 

Ìàäóãüàë ëúàëà 
êúîêêåäàë 

Росулъ нижер руго цIакъал маду-
гьалзаби. Дир мурадги буго гIемерал 
соназ гьел талихIаб гIумруялда 
рукIин. ГIицIго цо мисал бачи-
на мадугьалзабазе кьолеб гьеди-
наб къиматалъе нугIлъун букIине. 
Лъабго къо ун букIана нижехъ лъим 
гьечIого. Гьебги лъан, гъоркьехун 
вугев мадугьал - ГьитIихIмадил 
ХIусен вачIана жинца нужехъе лъим 
насосалъ кьабизе бугилан. Заман 
иналдего, тIадехун вугев мадугьал 
Даниев МусагIали вачIана тIаса 
гъоркье лъим жибго бекерулила, 
гьеб жидехъа бачине кколилан. Беке-
ризабунаха гьес тIаса гъоркье лъим, 
лъугIизабунаха мадугьалзабаз лъим 
гьечIого букIараб къварилъи. Дун 
талихIав вуго нуж гIадал лъикIал 
мадугьалзаби рукIиналдаса. Дир 
хириял мадугьалзаби ва гьудулзаби, 
рекъел ва лъикIлъи нужер хъизама-
зе. Дун гIадин, Аллагьги разилъаги 
нужедаса. 

Ìàäóãüàëçàáàçóë 
õIàêúà ëúóëú êèöàáè 
âà àáèÿë:

* Вац гьечIого гIумру гьабизе бе-
гьула, мадугьал гьечIого бегьуларо. 

* АскIов вугев мадугьал лъикI, 
рикIкIада бугеб гIагарлъиялдаса. 

* Квешал мадугьалзабаздаса кIу-
дияб балагь букIунаро. 

* ЛъикIав мадугьал - бищун гIа-
гарав чи. 

* Мадугьал къварид гьави - тохаб 
иш. 

* Мадугьал вукIунила вацасдаса-
ги лъикIав, мадугьал вукIунила туш-
манасдасаги квешав.

* Мадугьаласе кьураб жо – нахъе 
лъураб жо.

* Мадугьаллъи кколила цIорол 
сурахIи гIадаб жо, бекани, тIокIаб 
къачIазе кIолареб. 

Нури НУРИЕВ

Мадугьалихъ гьуин вукIа
Тарихалде анин абизе бегьула хъизамалъул чагIи гIадин мадугьалза-

би рукIараб, гьелгун цадахъ рохелги къварилъи бикьулеб букIараб, гвай 
гьабун, цадахъ хIалтIаби гьарулеб талихIаб заман. Жакъа гIемерисезул 
лъикIав мадугьалги тIул бикьарав гьудулги ккола гаджет. Гьелда данд-
бала гIакълу, гьелде бикьула ургъел.

Исламалъ малъулеб буго, мадугьалзабазе лъикIлъи гьабеян, 
рохелги къварилъиги гьезулгун гIахьал гьабеян, гIиси-бикъинал 
гъалатIал тIаса лъугьун теян. Чи хведал, гьесул хIисаб-суал 
гьабулаго, тIоцебе Аллагьас жиндирго лагъасда гьикъулебила 
мадугьалихъ кин вукIаравин абун. 

Гьумер хIадур гьабуна 
ГIайшат ХIАЛАКЪОВАЛЪ. 

БУрУТI

ШагIирзабазул асарал 

Лъимал, анцIгоялде щвезе гIан 
кинаб букIаниги рикIкIен ур гъе. 

Масала, анлъго. Нужее бокьа-
ни, батIиябги ургъизе бегьула. 
Гьелда тIаде жубай хадусебги. 
Хадусебин абуни ккола анкьго. 
ТIоцебе нилъеца босун букIараб 
анлъгоялде тIаде анкьго жуба-
ни, ккола анцIила лъабго. Гьел-
да тIадеги рехе ичIго. БачIина 
къоло кIиго. Хадуб гьеб бикье 
кIийиде. Ккела анцIила цо. Гьел-
да тIаса бахъила байбихьуда ни-
лъеца ургъун букIараб анлъго. 
АнцIила цоялдаса анлъго бахъ-
ани, гъоркь чан хутIулеб? Гьай-
гьай, хутIила щуго. Гьелеха кка-

на щуйилаб. 
Гьанже цIидасан нужецаго 

анцIиде щвезегIан бокьараб та-
рих ургъе. Гьелда тIаде хаду-
себги жубай. Ккараб хIасилалда 
тIаде ичIгоги жубай. Цинги гьеб 
кинабго бикье кIийиде. Бикьун 
бачIаралда тIаса бахъе тIоцебе 
нужецаго ургъун букIараб тарих. 
Гьелеха гьанжеги ккана щуго. 

Щуйилаб щвезе батIияб рес-
ги бугебха. ЛъикI дарс бицани, 
учителас нужееги лъела гьеб. 

6+7=13
13+9=22
22:2=11
11-6=5

ХIалтIул къо

ГIемераб хIалтIи буго
ХIажил жакъа гьабизе:
Радал бачалги рачун,
МагIарде щвезаризе.
Цинги, югалде арал
ХIанчIи тIаде щвелалде,
Щибаб гъотIода цо-цо
Гьезие рукъ гьабизе.
Ахикье лъим тIамизе,
Хадуб пастIан гьанкIизе,
Гьенибе ракги баччун,
Ракь беэнлъизабизе.
Жеги, къадеквен босун,
Бабада хадув ине, 
Хурий хIалтIулей гьелъий
Лъимги цадахъ босизе. 

ХIасан ХIАБИБОВ

Магъула 

Дир буго цо магъула,
ГъалбацIалда релълъараб,
Михъида цедер бугеб,
РачIалда рокьо бугеб.
Гьелъул гьаракь рагIани,
ГIункIкI картIиниб кьерула,
Гьеб рагъиде бачIани,
Бобикцин тIурун уна.
Расги хучизе гьабун,
Гьой бихьидал, хъирула,
Гьодил кIамурги гьабун,
КIартида данде уна. 

ХIажи ГЪАЗИМИРЗОЕВ

хабар

Царае гъураб къор

Борхатаб мегIералъул хIатIаахада 
цо царакъор букIана. Къоринир 
гIорцIараб церги гьелъул раз-
иял тIанчIиги рукIана. Риидал 
магIарухъ бокьараб хIайваналде 
чан гьабизе рес букIуна. 

Расги лъачIого ана их. Гьелда-
го хадуб къокъана рииги. РагIалде 
бахъана хаслихълъиги. ХIанчIи 

хинал улкабазде роржун ана. ТIаде 
щвана цIорораб хасел. 

Церги тIанчIиги ракъун хутIун 
рукIана. Квен балагьизе цIакъ 
захIмалъун букIана. Сардазги къо-
язги угьдулеб букIана цер, киндай 
тIанчIазе квен балагьилебилан. 

Росдал рагIалда бугеб рокъоб 
гIумру гьабулеб букIана Карим-

кIудадаца. Гьесул азбаралда 
гIанкIуязул рукъги букIана. Гьеле 
гьенибе чанад хьвадизе хьул лъу-
на царал. Щибаб сордоялъ цо-цо 
гIанкIу бикъулаан цараца, кIудадал 
азбаралдеги кIанцIун. Ахиралда, 
цо гIанкIу хутIараб мехалъ, Карим-
кIудадаца «цIогьор» кквезе хIукму 
гьабуна. Хъуна тIарамагъадисеб 
гIанкIуги , гудратIа гьелъул гьанал 
кескалги чIван, халккун чIана. Сор-
до бащалъидал, гIанкIуязул рокъо-
бе лъугьунеб букIараб цер гудратIе 
ккана.  Гудур данде къалеб сас бахъ-
ана. Карим-кIудадаца рогьинегIан 
цер цо кIудияб къолониб тIамун 
тезе къасд гьабуна. Радал жиндир-
го васасул лъималазда цер бихьи-
забизейилан щвана Карим-кIудада. 
Къолониб я цер гуро, я гIанкIудал 
гьан батичIо. «Огь, дир гIадаллъи, 
ахирияб гIанкIуги хъун, дицаго ца-
рае кваназе кьурав!» - йилан абуна 
кIудадаца. 

Гьелдаса нахъе кIудадахъе 
«цIогьор» баккичIо. БачIаниги, цер-
ги тIанчIиги кваназаризе гIанкIуял 
хьихьизе кIудадаги лъугьинаро. 

Масъала

ТIадкъай 
Судоку цIезабизе хIалбихье

расанди-хIай
Щуйилаб

Гьал тарихазда гьоркьор хIисабалъул гIаламаталги лъун 
(-,+,х,:), хIасил битIун кколедухъ мисалал гьаре

*БетIер хIалтIичIони, 
хIатIал свакала.

*ВачIинеги лъай, инеги лъай.
*АнцIцIул борце,цин къотIе.
*Гьари рекъараб, бикъи сурараб.
*ВатIан хириясул хвел букIунаро.

